
                                  ფლორიან ზელერი 

 

                                             თუ მოკვდი       

პიერი მწერალია, რომელიც ავტოსაგზაო შემთხვევისას დაიღუპა. ანა, მისი ქვრივი, მისი 

ნაწერების მოწესრიგებისას მომავალი პიესისთვის გაკეთებულ ჩანაწერებს აღმოაჩენს. 

მასში საუბარია დაოჯახებულ მამაკაცზე, მწერალზე, რომელიც ახალგაზრდა მსახიობზე 

თავდავიწყებითაა შეყვარებული. ანა მაშინვე ირწმუნებს, რომ ტექსტში პიერის ღალატია 

გადმოცემული და ამ ამბის კვლევას იწყებს. თუმცა ამ პროცესში რეალობისა და 

ილუზიის განცალკევებას ვერ ახერხებს: იქნებ, ტკივილმა ააცდინა ჭეშმარიტებას? თუ, 

ბოლოს და ბოლოს, თვალები აეხილა? 

მოქმედი პირნი: 

ანა  

პიერი, მისი ქმარი 

დანიელი, მეგობარი 

ლორა, ახალგაზრდა ქალი 

 

 

 

 

მოქმედება ვითარდება სამ სხვადასხვა ადგილზე. დეკორაციები აბსტრაქტულია. ისეთი 

მიზანსცენაა საჭირო, რომ ერთი სივრციდან მეორეში გადაადგილება მარტივად იყოს 

შესაძლებელი. პიერი მუდმივად სცენაზეა, მაშინაც კი, როცა ივარაუდება, რომ იქ არ 

არის.  

სცენა 1. ეჭვი 

 

ანასა და პიერის ბინაში. ანა მარტოა. პიერი გვერდითაა, როგორც ფანტომი. მთელი ამ 

სცენის განმავლობაში ის, უპირველეს ყოვლისა, განსხეულებული სულია. ანა თითქოს 

რაღაცას ელოდება. ის სიგარეტს ეწევა. უცებ, კარზე ზარს რეკავენ. ანა სიგარეტს 

საფერფლეში აქრობს და აჩქარებით მიდის კარის გასაღებად. ეს დანიელია.  

ანა: აჰ! გმადლობ, რომ მოხვედი. 

დანიელი: არაფერს. 

ანა: შემოდი... 

დანიელი: გმადლობ. 

ანა: დალევ რამეს?  

დანიელი: არა, არა, არაფერი მინდა, გმადლობ. შენი შეტყობინება მივიღე. მე... როგორ 

ხარ? 

ანა: ამას ისე მეკითხები, თითქოს, ავად ვიყო... 

დანიელი: ანუ, ცუდად არ ხარ? 

ანა: არა, არა. ყველაფერი რიგზეა. 

დანიელი: კარგი... 

ანა: უფრო სწორად, არა. ყველაფერი რიგზე არ არის. 

დანიელი: რა ხდება? 

ანა: ეს საკმაოდ კომპლექსური საკითხია... მინდოდა, დაგლაპარაკებოდი. ამიტომაც 

დაგირეკე... მე... როგორ გითხრა... დარწმუნებული ხარ, რომ სასმელი არ გინდა? 

დანიელი: არა, არა. იცი, არც ისე დიდი ხნის წინ გავიღვიძე და... 

ანა: აჰ? გაგიმართლა. მე არ მძინებია.  

დანიელი: წუხელ?  

ანა: კი. არცერთი წუთით. მეტყობა? 

დანიელი: რა? არა. პირიქით... ძალიან ლამაზი ხარ. მაგრამ, ანა, რა გჭირს?  

ანა: განსაკუთრებული არაფერი, უბრალოდ...  

დანიელი: უბრალოდ, რა? 

ანა: იცი, ვწუხვარ, რომ შენ... მოკლედ, ნამდვილი იდიოტივით ვგრძნობ თავს... უამრავი 

საქმე გექნება და... 

დანიელი: არ არის პრობლემა. ამ უბანში მქონდა შეხვედრა. ასე რომ... და თანაც... ძალიან 

კარგი ქენი, რომ დამირეკე. 

ანა კიდევ ერთ ღერ სიგარეტს უკიდებს. 

ანა (იუმორისა და დისტანციის დაცვის მცდელობით): ნამდვილად არ მინდა მტირალა 

ქვრივი ქალის როლის თამაში, ხომ გესმის... 

დანიელი: გეყოფა... ჩვენ შორის ეგ საჭირო არ არის. ჯობია, მითხრა, რა ხდება... 

ანა: შენი აზრი მაინტერესებს. 

დანიელი: რასთან დაკავშირებით? 

ანა: პიერთან დაკავშირებით. 

დანიელი: გისმენ. 

ხანმოკლე პაუზა. 

ანა: გუშინ მის სამუშაო ბინაში ვიყავი მისული.  

დანიელი: აჰ. 

ანა: კი. 

დანიელი: მის კაბინეტში? 

ანა: კი. გუშინ საღამოს. 

დანიელი: ისე, მართლა, რამე ხომ არ დაგველია? 

ანა: რა? შენ თუ გინდა... 

დანიელი: გმადლობ. 

ანა: რას დალევ? 

დანიელი: სულ ერთია... და იქ მას შემდეგ არ ყოფილხარ, რაც... 

ანა: მის კაბინეტში? 

დანიელი: კი.  

ანა: არა. 

დანიელი: აჰ. 

ანა: ძალა არ მქონდა. არც სურვილი, სხვათა შორის. ჰოდა, აი, გუშინ, არ ვიცი, 

გადავწყვიტე, წავსულიყავი... კარგად არც ვიცი, რატომ. რაღაცამ წამიყვანა. ალბათ, იმის 

მცდელობის სურვილმა, რომ მივხვდე. 

დანიელი: ანა, არაფერია მისახვედრი. ცხოვრებაა ასეთი. ეს საშინლად უსამართლოა, 

მაგრამ ასეა: არ არის საჭირო, ვეცადოთ, მივხვდეთ. 

ანა: ასე გგონია? 

დანიელი: დარწმუნებული ვარ. 

ანა: მე - არა. 

პაუზა. 

ნახევარი ღამე გავატარე იქ. უცნაური იყო. არ მინდოდა, რამეს შევხებოდი... მთელი მისი 

ნივთები იქ იყო... მისი რვეულები. მისი ჩანაწერები. მისი წიგნები. თითქოს, ყველაფერი 

დროში გაყინულიყო. ეს შემაძრწუნებლად... სევდიანი იყო. 

დანიელი: რატომ წახვედი? 

ანა: მინდოდა, მენახა. ხომ იცი, ეგ კაბინეტი, ის, მართლაც, მისი... ბოლოს და ბოლოს, 

თავისი ყველა რომანი იქ დაწერა. ცხოვრების ნახევარი მაგ კაბინეტში აქვს 

გატარებული... 

დანიელი: ვიცი. 

ანა: ალბათ, გავყიდი. 

დანიელი: მის კაბინეტს? 

ანა: კი. მარტინას ვთხოვე, ამ კვირაში ყველაფერი მოასუფთაოს. 

დანიელი: აჰ? 

ანა: კი. ყველაფერი დაალაგოს. დანარჩენს სააგენტოს დახმარებით მოვაგვარებ... ალბათ, 

ასე ჯობია. ეს აზრი არ მომწონს. აზრი, რომ ასე არსებობდეს ადგილი, სადაც ის 

მუშაობდა. რომელიც დაცარიელებულია. მიტოვებული. რაღაცნაირად, საფლავს 

მაგონებს. ეს მის არყოფნას კიდევ უფრო ცხადს ხდის. ხომ გესმის? მირჩევნია, რაც 

შეიძლება, სწრაფად დავაღწიო თავი მაგ ადგილს. 

დანიელი: გინდა, მაგ საქმეს მე მივხედო? 

ანა: არა, გმადლობ. მე თვითონ გავაკეთებ. 

დანიელი: როგორც გინდა. 

ანა: ყვავილების თაიგული დამხვდა. გამწვანებულ წყალში. თითქმის სამი კვირაა, 

არავინ მისულა, წარმოგიდგენია?! გადავყარე. ვეღარ ვიტან ყვავილებს. ამ 

ავტოკატასტროფის შემდეგ, რომ იცოდე, რამდენი თაიგული მივიღე, ათასობით. 

სამძიმრის სიტყვები, ეს ყველაფერი. შემზიზღდა ყვავილები. მაზიდებს. 

დანიელი: და მე კინაღამ თაიგულით მოვედი... მხოლოდ კინაღამ, საბედნიეროდ... 

ანა (სევდიანი ღიმილით): კი. არც კი ვიცი, ოდესმე კიდევ თუ შევძლებ ყიდვას. რაც 

მქონდა, ყველა ლარნაკი დავლეწე. 

დანიელი: და მთელი ღამე იქ გაატარე?  

ანა: კი. 

დანიელი: ეგ არ უნდა გექნა. ამას არ უნდა აკეთებდე, ანა... ნორმალურია, რომ ეს შენ... 

ანა: რომ ეს მე, რა?  

დანიელი: მოკლედ, იმის თქმა მინდა, რომ თავს არ უფრთხილდები. ჩემთვის უნდა 

გეთქვა. იქ წასვლა თუ გჭირდებოდა... შენთან ერთად წამოვიდოდი. ასეთ მომენტებში 

მარტო არ უნდა იყო. 

ანა: შენ მას კარგად იცნობდი? 

დანიელი: ვის? 

ანა: ვის და, პიერს. 

დანიელი (შეკითხვით გაკვირვებული): კი, რა თქმა უნდა. ამას რატომ მეკითხები? 

ანა: ვგულისხმობ,  იმის განცდა თუ გქონდა, რომ კარგად იცნობდი? 

დანიელი: ის ჩემი საუკეთესო მეგობარი იყო, შენც კარგად იცი.  

ანა: ხანდახან გვგონია, რომ ვიღაცას კარგად ვიცნობთ და სინამდვილეში მხოლოდ მის 

ნიღაბს ვხედავთ. 

დანიელი: რაზე ლაპარაკობ, ანა?  

ანა: არაფერზე. 

დანიელი: როგორ არა. მიდი, მითხარი. 

ანა: უბრალოდ... 

დანიელი: რა? 

ანა: აღარ ვიცი. თითქმის ოცი წელი ვიცხოვრე მასთან ერთად და უცებ, აღარ ვიცი. 

დანიელი: რა აღარ იცი? ამიხსენი... 

პაუზა. 

ანა: იცი, მის ნივთებში ჩანაწერები ვიპოვე. 

დანიელი: ჩანაწერები? 

ანა: კი. ხომ იცი, პიესის დაწერა უნდოდა.  

დანიელი: მითხრა, კი. 

ანა: ბოლო რამდენიმე კვირა ამაზე მუშაობდა... ჰოდა, ამ პიესასთან დაკავშირებით 

გაკეთებული ჩანაწერები ვიპოვე. 

დანიელი: და, მერე? 

ანა: მერე, არაფერი. ჩემს თავს ვეკითხები. სულ ეს არის. 

დანიელი: რას ეკითხები? 

პაუზა.  

ანა: ახლა, როცა ის ჩანაწერები წაკითხული მაქვს, თითქოს, ვეღარ ვიგებ, სინამდვილეში 

რა მოხდა. ხვდები? 

დანიელი: ვერა. 

ანა: როგორ ვთქვა? ეჭვი გამიჩინა. 

დანიელი: მაგ ჩანაწერებმა? 

ანა: კი. 

დანიელი: რაზე? 

ანა: ყველაფერზე. სხვა სიცხადე შემოიტანა იმ ყველაფერში, რაც მოხდა. და ახლა, აღარ 

ვიცი, რა მოხდა. რეალურად რა მოხდა.  

დანიელი: ეგ როგორ? 

პაუზა. 

ანა: არ ვიცი. ის პიესა, რომლის დაწერაც უნდოდა... 

დანიელი: თქვი. 

ანა: არ ვიცი. რამდენიმე პერსონაჟია. მათ შორის ერთ-ერთი ყველაზე მეტ ინტერესს 

იწვევს ჩემში. ახალგაზრდა ქალი, რომელიც მთავარ პერსონაჟს უყვარდება. 

დანიელი: და, რა? 

ანა: ეს არის ამბავი კაცზე, რომელიც ორმაგ ცხოვრებას იწყებს. 

დანიელი: ეგ გაშფოთებს? 

ანა: კი.  

დანიელი: რატომ? 

ანა: იმ ჩანაწერებში ეს იმდენად რეალურად გამოიყურება... 

დანიელი: რა გამოიყურება რეალურად? 

ანა: იმ ახალგაზრდა ქალის ამბავი... მოკლედ, მთავარი პერსონაჟი დაქორწინებულია, ის 

მწერალია, მთლად ოცი წლის აღარ არის და თავდავიწყებით უყვარდება ახალგაზრდა 

ქალი, ხომ ხვდები... 

დანიელი: ფიქრობ, რომ შესაძლოა, ის თავის თავზე საუბრობს? 

ანა: რატომაც არა?! 

დანიელი: ანა... 

ანა: სასაცილოდ გეჩვენება? იცი, ბოლო პერიოდში ისეთი შეგრძნება მქონდა, რომ, არ 

ვიცი, რაღაც ისე არ იყო... ანუ, ჩვენ შორის. ჩემსა და მას შორის. ის სულ უფრო ხშირად 

იყო თავის კაბინეტში. საწერად. განცდა მქონდა, რომ გამირბოდა. კი, ასეა: სულ უფრო 

შორეული ხდებოდა. არ ვიცი. სიმართლე რომ გითხრა, ისეთი შეგრძნება მქონდა, რომ 

ჩემს მიტოვებას აპირებდა... 

დანიელი: პიერი? არა... რას ლაპარაკობ? პიერი, შენს მიტოვებას? ანა... 

ანა: გეუბნები. ვგრძნობდი ამას... 

დანიელი: ცდები. ანა, დამიჯერე... ამას რატომ ამბობ? 

ანა: ზუსტად წინა დღეს, ვიკამათეთ. 

დანიელი: წინა დღეს? 

ანა: კი. მისი ავარიის წინა დღეს. 

დანიელი: აჰ, მართლა?... 

ანა: მე, ალბათ, ზედმეტად... მაგრამ, იცი, ყოველთვის ისე მეშინოდა, რომ 

მიმატოვებდნენ. ყოველთვის მქონდა ეს. პატარაობიდან. მიტოვების შიში... 

დანიელი: ანა, პიერს უყვარდი. ეს ცხადია. ტყუილუბრალოდ იტანჯავ თავს. 

ანა: არა, ზუსტად, რომ არაფერია ცხადი. ბოლო დროს, თითქოს, აქ არ იყო. ვგრძნობდი. 

ბოლო თვეების განმავლობაში სხვაგან იყო. მის საქმეს არ ვგულისხმობ. სხვა რამეს 

ვამბობ. ვგრძნობდი, რომ საშინლად შორეული ხდებოდა, ხვდები? ახლა კი, როცა ეს 

წავიკითხე, ვფიქრობ... შესაძლოა, სხვა ქალი იყო.   

დანიელი: სხვა ქალი? არა... ეს შეუძლებელია. იგონებ რაღაცას... 

ანა: ეს „რაღაც“ არ არის! მის ჩანაწერებზე გელაპარაკები! იმაზე გელაპარაკები, რაც 

წავიკითხე! ეს ელემენტარულია. მასში ეჭვი არასდროს შემიტანია. და ახლა... 

ყოველთვის გვინდა, ჩვენი ისტორიები წვრილმანი ღალატის საზარელ ბანალურობას 

გაექცეს. მაგრამ ისინი ისეთი უსახურია, იმდენად ყველა ერთმანეთს ჰგავს, ეს ჩვენი 

ისტორიები.  

დანიელი: რაზე ლაპარაკობ? 

ანა: ისეთი შეგრძნება მაქვს, რომ სხვა სახე დავინახე. ჩემს თავს ვეკითხები: ეს 

ნამდვილად ის კაცია, შენ რომ გეგონა, იცნობდი? რომ გეგონა, გიყვარდა... ის პიესა, ეგ 

თვითონ არის. და ისეთი შეგრძნება მაქვს, რომ ეს ჩანაწერები შეგნებულად დატოვა 

თვალსაჩინო ადგილას, საწერ მაგიდაზე, რომ მე წამეკითხა. როგორც შხამიანი აღიარება. 

ამიტომაცაა ეგ ჩანაწერები ასეთი საშინელი. 

დანიელი: მისმინე, მე მისი მეგობარი ვიყავი. ის ყველაფერზე მელაპარაკებოდა. და 

გულწრფელად გეუბნები, რომ რაღაცას იგონებ. ეს ნორმალურია, მისი გარდაცვალება 

ისეთი მოულოდნელი იყო... ბუნებრივია, დესტაბილიზაციის მიზეზი რომ 

გამხდარიყო... მაგრამ, მერწმუნე, ცდები. პიერს შენი მიტოვება არ უნდოდა. მის 

ცხოვრებაში სხვა ქალი ან რამე მსგავსი არ ყოფილა... მხოლოდ შენ იყავი. და თავისი 

საქმე. ეს ცხადზე ცხადია. მართლა, დამიჯერე.  

პაუზა. 

ანა: და, ლორა დამი? იცნობ მას?  

დანიელი: ვინ? 

ანა: არ ვიცი. ლორა დამი. მსახიობი. 

დანიელი: არა.  

ანა: ხანდახან ახსენებს, ჩანაწერებში. 

დანიელი: ანა, ეს უკვე პარანოიაა. 

ანა: შეიძლება... 

დანიელი: ისე ჩანს, რომ არარსებულ მტკიცებულებებს ეძებ. თითქოს, მასთან 

დაკავშირებული მოგონებების დასახიჩრება გინდოდეს. მაგ პიესას არანაირი კავშირი არ 

აქვს შენთან. პიერი ყოველთვის თხზავდა ამბებს. ის თავის ცხოვრებას არ ჰყვება. 

მწერალი ასლის გადამღები აპარატი არ არის. არა? მწერალი თხზავს. ის გამუდმებით 

ტყუის. ოღონდ, არა - ცხოვრებაში, არამედ - წიგნებში... ასეა. უნდა დამშვიდდე.  

ანა: შეიძლება. 

დანიელი: ხომ ნამდვილად პიერზე ვსაუბრობთ? ის იყო ყველაზე ერთგული, ყველაზე 

უღალატო, ყველაზე მართალი ადამიანი, ვისაც კი ვიცნობდი. მართლა გეუბნები, უნდა 

დამშვიდდე. მთელი ღამის უძინარი ხარ. მესმის, რომ მის კაბინეტში მისვლამ 

აგაფორიაქა. მაგრამ ახლა დასვენება გჭირდება. დამშვიდება. და ნახავ, რომ თვითონვე 

გააცნობიერებ, რამდენად შორსაა რეალობისგან ის ყველაფერი, რასაც ამბობ... 

ანა: ალბათ, მართალი ხარ. მე... მე ცოტა... მაგრამ, მართალი ხარ, ცოტა გამოძინება 

მჭირდება. 

პაუზა. 

დანიელი: კარგი. და ისე, შენი სამსახური, კლინიკა... განაახლე მუშაობა? 

ანა: არც შემიწყვეტია. მხოლოდ ორი დღით. სულ ეს იყო.  

დანიელი: და, კარგად მიდის საქმე? 

ანა: კი. სხვებზე ვზრუნავ. ეს უკვე რაღაცაა. 

დანიელი: მით უკეთესი... 

პაუზა. 

ანა: მაგრამ, დანიელ... 

დანიელი: გისმენ... 

ანა: თქვენ ახლოს იყავით ერთმანეთთან... იმის თქმა მინდა, რომ ის თავის თავზე 

გესაუბრებოდა... 

დანიელი: კი, ცხადია. 

ანა: თავის ამბებს განდობდა...  

დანიელი: ხშირად, კი. რატომ მეკითხები?  

ანა: რამე რომ გცოდნოდა... იმას ვგულისხმობ, ამ ყველაფერთან დაკავშირებით რომ 

გცოდნოდა რამე... სხვა ქალი რომ ყოფილიყო... მეტყოდი? 

დანიელი: არა. 

სიბნელე. 

სცენა 2. მკვდარ ენაზე 

 

პიერისა და ანას ბინაში. გვიანია. ისინი ვახშმიდან ბრუნდებიან. 

ანა: აჰ, როგორც იქნა! 

პიერი: რას ჰქვია „როგორც იქნა“? ვახშამი არ მოგეწონა? 

ანა: პიერ, ასეთი რამ აღარასდროს გამიკეთო.  

პიერი: რაზე მეუბნები? 

ანა: მსგავს ხალხთან ერთად ვახშმობაზე. 

პიერი: მსგავს ხალხთან? 

ანა: მაგ ტიპის ადამიანებთან. 

პიერი: ჩემს ბავშვობის მეგობრებზე ლაპარაკობ? 

ანა: კი. 

პაუზა. 

პიერი: პირველ რიგში, ისინი ბავშვობის მეგობრები არ არიან. 

ანა: ვიცი. 

პიერი: მათი უმრავლესობა მაშინ გავიცანი, როცა... მოკლედ, სადღაც, ოცი წელია, 

ვიცნობ... 

პაუზა. 

როგორც უნდა იყოს, ხვდები, რა ჩაიდინე? 

ანა: მე? 

პიერი: კი. თავის მოჩვენება, თითქოს, შეუძლოდ ხარ, ასე, შუა ვახშმისას. მხოლოდ 

იმიტომ, რომ, უბრალოდ, შინ გინდოდა... 

ანა: ცხოვრება ხანმოკლეა. თან, შენი ნახვა მინდოდა. 

პიერი: ეს თავის გასამართლებელ მიზეზად ვერ გამოდგება. 

ანა: როგორ არა, მშვენიერი მიზეზია. 

პიერი: თანაც, აჭარბებ... ჩემთვის საინტერესო იყო. 

ანა: შენთვის საინტერესო იყო?  

პიერი: კი. ძალიან საინტერესო. 

ანა: რა თქმა უნდა. შენი საათისთვის თვალი არ მოგიცილებია... 

პიერი: ეს იმიტომ, რომ გამეგო, რომელი საათი იყო. 

ანა: წამოსვლის საათი იყო. სხვათა შორის, იმ ბინაში ფეხის შედგმისთანავე უკვე 

წამოსვლის დრო იყო.  

პიერი: ვაღიარებ შენს თმენის უნარს, რაც, მხოლოდ და მხოლოდ მთავარი კერძის 

შემოტანის შემდეგ „შეუძლოდ გახდომით“ გამოვლინდა. 

ანა: ეს მარტივი არ იყო. 

პიერი: მესმის. 

ანა: იმიტომ, რომ აუტანლად მოსაწყენი იყო. 

პიერი: უკაცრავად, მაგრამ საერთოდ არ ყოფილა მოსაწყენი. ეს... 

გულისგამაწვრილებელი იყო. 

ანა: მაშინ, რატომ ნახულობ მათ ასე ხშირად? 

პიერი: ხშირად არ ვნახულობ. ეგ კი არა, თითქმის არასდროს ვნახულობ. 

ანა: დანიელს ხშირად ნახულობ. 

პიერი: დანიელს - კი. მაგრამ ეგ სხვაა. ჩვენ მხოლოდ წარსული არ გვაკავშირებს. ის 

მეგობარიცაა. 

ანა: მომწონს, სხვათა შორის. 

პიერი: დანიელი? მეც. და მასაც ძალიან მოსწონხარ, სხვათა შორის. ყოველი ნახვისას 

იმას მეუბნება, როგორ გამიმართლა, შენ რომ მყავხარ. რაც იმას ადასტურებს, რომ 

კარგად არ გიცნობს.  

ანა: არა. 

პიერი: რომ იცოდეს ის მოწამეობრივი გზა, რასაც შენთან ერთად ცხოვრება ჰქვია... 

ანა (დგება და სამზარეულოში გასვლას აპირებს): ვფიქრობ, რომ ეს არასდროს 

ეცოდინება. მისდა საუბედუროდ... ბოლო ჭიქაზე რას იტყვი?  

პიერი: განთქმული ბოლო ჭიქა... მინდა, კი, გმადლობ. 

ანა წამიერად უჩინარდება. შემდეგ ზღურბლზე გამოჩნდება. 

ანა: მითხარი, ჩემო სიყვარულო, არჩევანი რომ გქონოდა, ძლიერ ალკოჰოლს ისურვებდი 

თუ რამე უფრო მსუბუქს? 

პიერი (მხრების აჩეჩვით გამოხატავს, რომ ბუნებრივად ცხადია): ძლიერს! არაყი, 

მაგალითად. 

ანა: აჰ... და თუ რამე უფრო მსუბუქს ისურვებდი, წითელ ღვინოს არჩევდი თუ თეთრს? 

პიერი: თეთრს. 

ანა: მაგრამ, თუ წითელს მეტყოდი, ბორდოს ისურვებდი თუ საუმურს? 

პიერი: საღამოს? საუმურს. 

ანა: და, რომელი წლის ბორდოს? 

პიერი: რა ვიცი. ვთქვათ, 92! 

ანა: აჰ, გაგიმართლა, ჩემო სიყვარულო. მინდოდა, სწორედ 96 წლის ბორდო 

შემომეთავაზებინა შენთვის. 

ანა ბოთლით და ორი ჭიქით ბრუნდება. 

ერთადერთი, რაც დაგვრჩა... 

პიერი: შეუდარებელი ხარ! 

ანა: შენც, ჩემო სიყვარულო. 

პიერი: მაგრამ მაინც საჭიროა მარტინას გაფრთხილება, რომ ხვალ საყიდლებზე 

წავიდეს... იმიტომ, რომ უარყოდ მოვკვდები. 

პაუზა. 

ანა: მიხარია შენი ნახვა. ისეთი შეგრძნება მაქვს, რომ ჩვენთვის საერთოდ აღარ გვრჩება 

დრო... 

პიერი: ამას რატომ ამბობ?  

ანა: რა ვიცი. გამუდმებით მუშაობ. მეც, სხვათა შორის.  

პიერი: არის ხოლმე ასეთი პერიოდები, როცა ყველა ბევრს მუშაობს და მერე ეს 

იცვლება... 

 ანა: შეიძლება. მაგრამ მაინც... ისეთი შეგრძნება მაქვს, რომ საერთოდ ვეღარ ვხედავთ 

ერთმანეთს. 

პიერი: ეს ერთმანეთის ზედმეტად ხშირად ნახვისგან გვიცავს. 

ანა: ზედმეტად ხშირად? 

პიერი: კი და ისე დამთავრებისგან, ხომ იცი, აი, წყვილები რესტორანში რომ მიდიან 

სავახშმოდ და ერთმანეთს აღარ ესაუბრებიან... 

ანა: ასე ხელაღებით ძნელია თქმა... 

პიერი: რაზე ამბობ?  

ანა: იქნებ, სიყვარული, საბოლოოდ, სულაც არ ნიშნავს, რომ ერთმანეთისთვის 

ყოველთვის რაღაც სათქმელი გვქონდეს. იქნებ, სიყვარული საუბრის საჭიროების 

არქონას ნიშნავს. ერთმანეთის გაგებას ვგულისხმობ... 

პაუზა. სიჩუმე. თითოეული თავის ფიქრებში. 

დღეს ცოტა ზედმეტი დავლიე. ეგ არის ჩემი უეცარი მელანქოლიის მიზეზი... რაზე 

ფიქრობ? 

პიერი: რა? არაფერზე. 

ანა: შენს საქმეზე? 

პიერი (სხვაგანაა): კი. 

ანა: წინ მიდის? 

პიერი: რაზე ამბობ? 

ანა: შენს პიესაზე. 

პიერი: ნელა-ნელა... ცოტა ჭიანურდება... იცი, ვწუხვარ... 

ანა: რის გამო? 

პიერი: თუ მოიწყინე... იმ ვახშამზე. შემდეგში უშენოდ წავალ.  

ანა: უჩემოდ წახვალ? 

პიერი: კი. ისე, მართლაც, კარგად გამოშტერებულები არიან ეგ ჩემი მეგობრები... 

ანა: შეიძლება ასეც ითქვას. 

პიერი: მაგრამ, რა გინდა, ჩემზე დადებითად მოქმედებენ! დიდად არ შეცვლილან 

მთელი ამ დროის მანძილზე... რა ვიცი, ჩემში ეს საიმედოობის განცდას იწვევს... მაგრამ 

შენთვის  დროის კარგვაა, მესმის. სრულებით მართალი ხარ. არ უნდა გთხოვდე ჩემთან 

ერთად წამოსვლას მსგავს ადგილებში. სხვათა შორის, მომდევნო კვირაში ფილიპი 

მართავს ვახშამს თავისთან და...  

ანა: მომდევნო კვირაში? 

პიერი: კი. და, ალბათ, არცთუ კარგი აზრია შენი იქ წამოსვლა. შენ თვითონ თქვი: 

ცხოვრება ხანმოკლეა. 

ანა: მაგრამ, მან მითხრა, რომ მიემგზავრებოდა. 

პიერი: ვინ? 

ანა: ფილიპმა. წეღან მითხრა, რომ კანადაში მიემგზავრებოდა, ლექციების წასაკითხად. 

პიერი: კანადაში? მერე, რა? 

ანა: თავის სახლში როგორ გამართავს ვახშამს, თუ კანადაში იქნება? 

პიერი: მომდევნო კვირაზე გელაპარაკები. კანადაში ლექციის წაკითხვას ერთი კვირა არ 

სჭირდება. 

პაუზა. 

წინააღმდეგ შემთხვევაში, მთელი ცხოვრების კანადაში გატარება იქნებოდა საჭირო, 

წარმოგიდგენია?! 

პაუზა. 

ანა: ფილიპზე გამახსენდა... 

პიერი: რა? 

ანა: ამ საღამოს გოგოსთან ერთად იყო? 

პიერი: როგორ? კი, მგონი. 

ანა: ახალგაზრდა იყო, არა?  

პიერი: ვინ? 

ანა: გოგო, ვისთან ერთადაც იყო ფილიპი.  

პიერი: არ ვიცი. ოცდაათი წლის. სადღაც, ასე. 

ანა: კი, სხვათა შორის, ვკითხე. მითხრა, ოცდაექვსი წლის ვარო. ანუ ოცდაათის 

ფარგლებშია. 

პიერი: და, მერე? 

ანა: ეს ფილიპს უხერხულობას არ უქმნის? იმის თქმა მინდა, რომ მის ცოლს იცნობ... 

პიერი: ეგ რა შუაშია? 

ანა: შეიძლებოდა, რომ უხერხულად ეგრძნო თავი ვახშამზე ვიღაც გოგოსთან ერთად 

რომ მოდის... დაუფარავად. 

პიერი: გგონია, რომ ამას მალულად უნდა აკეთებდეს? ეს მისი ცხოვრებაა. იმას აკეთებს, 

რაც უნდა.  

ანა: კი, მაგრამ, მაგალითად, ხვალ სადმე მის ცოლს რომ შეხვდე, თავს უხერხულად არ 

იგრძნობ? 

პიერი: ხვალ ეგ შეუძლებელია. მთელი დღე ვმუშაობ. 

ანა: რა ვიცი, მე რომ შემხვედროდა, მინიმუმ, დისკომფორტის განცდა მექნებოდა. 

პიერი: სულ ტყუილად. 

პაუზა. 

ანა: შენი აზრით, ამას რატომ აკეთებს? 

პიერი: არ ვიცი. 

ანა: არასდროს გიკითხავს მისთვის? 

პიერი: არა. 

ანა: აღარ უყვარს. ასეა, ხომ? 

პიერი: ვინ? 

ანა: თავისი ცოლი. 

პიერი: როგორ არა. პირიქით. 

ანა: უყვარს, მაგრამ სხვა გოგოებს ხვდება. 

პიერი: ასეა.  

ანა: არ გგონია, რომ ეგ ორი ამბავი ერთმანეთთან ურთიერთწინააღმდეგობაში მოდის? 

პიერი: რა? კი. 

ანა: მე მართლა სევდიანად მეჩვენება. განსაკუთრებით, მისი ცოლისთვის. არ ვიცი... 

ამაზე ფიქრისას... ეს, მართლაც, ამაზრზენია.  

პიერი: ამაზრზენი? არა, ანა... ამაზრზენი არ არის.  ის კაცია. სულ ეს არის. ის კაცია. 

ანა: ეგ რას ნიშნავს? 

პიერი: არაფერს. 

პაუზა. 

კარგი. წავალ, დავწვები. 

ანა: უკვე? 

პიერი: კი. გადავიღალე. გვიანია... შენ ცოტა ხნით აქ დარჩები? 

მცირე პაუზა. პასუხის გარეშე. შემდეგ პიერი საძინებლისკენ მიდის. პაუზა. ის 

ზღურბლზე ჩერდება, ანასგან ზურგშექცევით. 

ანა (მონოლოგად): ისეთი შეგრძნება მაქვს, რომ მკვდარ ენაზე ვსაუბრობ მას შემდეგ, რაც 

შენ აღარ გელაპარაკები. პიერ... ჩემს მოგონებებში ვიქექები, ყველგან. ვეძებ, გეძებ, 

მაგრამ ვერ გპოულობ. ისევ გამირბიხარ. ჰოდა, ველოდები. არ ვიცი, რას. აღარ ვიცი. 

ხანდახან ჩემს თავს ვეუბნები. ამ დილით, მაგალითად. რომ ამ ყველაფერზე არ უნდა 

ვიფიქრო. იმაზე, რომ შენ, შესაძლოა, თვით შენ კი არ ხარ, არამედ, ვიღაც სხვა. და, 

რეალურად, ეს რას ცვლის? ცვლის. ცვლის. მარტინას შენი ნივთების მოწესრიგება 

ვთხოვე. შენს კაბინეტში. ყველაფერი დაასუფთავა. შენი რვეულები მუყაოს ყუთებში 

ჩავაწყვე. შენი ჩანაწერები. ხელნაწერები. შენი შავად ნაწერის საიდუმლოება. შენი 

წიგნებიც ყუთებში ჩავაწყვე. ჯერჯერობით... სახლში წამოვიღე. არ ვიცი, რას ვუზამ. 

ვფიქრობ, შევინახავ. წიგნებს არ ყრიან. ალბათ, მისაღები ოთახის ბიბლიოთეკაში 

დავალაგებ. ჯერ კიდევ არ ვიცი. შენ როგორ ფიქრობ? ჩემს ადგილზე როგორ 

მოიქცეოდი? 

პაუზა. 

დანიელს ველაპარაკე. მისი აზრი მაინტერესებდა შენს ჩანაწერებზე. მითხრა, რომ 

რაღაცებს ვიგონებ. ისეთი შეგრძნება მაქვს, რომ მატყუებს. არ ვიცი, რატომ. და ეგ 

მაშფოთებს. თითქოს, შენს დაცვას ცდილობდეს. რისგან? ბუნდოვანებით მოცული ღამის 

საიდუმლო. 

პაუზა. 

ხანდახან ვფიქრობ, რომ, შესაძლოა, არასწორად მოვიქეცი. რომ ზედმეტად... უფრო 

მომთმენი უნდა ვყოფილიყავი. ნაკლებად შემშინებოდა. არ ვიცი. პიერ... შემომხედე... 

რაზე ფიქრობ?  

პაუზა. 

მითხარი, ნუთუ, მართლა აღარასდროს მიპასუხებ? 

პაუზა. პიერი გადის. ანა ცოტა ხნით მარტო რჩება. სიბნელე. 

სცენა 3. თვალების წვა 

 

პიერის კაბინეტში. ანა მარტოა. უცებ, კარზე ზარის ხმა ისმის. ანა ფიქრებიდან 

გამოერკვევა და კარის გასაღებად მიდის. ეს დანიელია. 

ანა: აჰ, შენ ხარ... 

დანიელი: კი. იმედგაცრუებული ჩანხარ. 

ანა: არა, არა. გაკვირვებული, იმედგაცრუებული არა. ვიღაცას ველოდებოდი. 

დანიელი: ყველაფერი კარგადაა? 

ანა: კი, კი. მაგრამ... აქ რას აკეთებ? 

დანიელი: შემოვიარე. დღეს არის, არა? 

ანა: რაზე ამბობ? 

დანიელი: ბინა რომ უნდა აჩვენო. ხომ დღეს აპირებ? 

ანა: კი. სხვათა შორის, სააგენტოს წარმომადგენელ გოგონას ველოდები. მეგონა, ის იყო. 

ზარის ხმაზე.... 

დანიელი: აქ ხვდებით? 

ანა: კი. უნდა, რომ ჯერ დაათვალიეროს, სააგენტოში დარეგისტრირებამდე.  

დანიელი: ამიტომაც შემოვიარე. ვიფიქრე, რომ შესაძლოა, ჩემი აქ ყოფნა გდომებოდა. 

სრულიად მარტო მსგავსი რაღაცების კეთება არასდროსაა მაინცდამაინც სასიამოვნო. 

ანა: ვაფასებ შენს საქციელს. მაგრამ, რა იცოდი, რომ ეს დღეს ხდებოდა? 

დანიელი: მარტინამ მითხრა. წეღან ვესაუბრე ტელეფონით. შენთან დარეკვა ვცადე, 

მაგრამ შენი მობილური ტელეფონი გათიშულია. 

ანა: აჰ? შეიძლება.  

დანიელი: კარგად ხარ? 

ანა: კი, კი... ძალიან კარგად. უბრალოდ, ერთი სული მაქვს, დროულად მოგვარდეს... 

დანიელი: მესმის. ისე, მარტინას რატომ არ სთხოვე, ამ ყველაფრისთვის რომ მიეხედა?  

ანა: მე თვითონ მინდოდა ამის გაკეთება. 

დანიელი: აჰ? 

ანა: კი. არ მხიბლავდა ის აზრი, რომ უცნობები მოვიდოდნენ აქ. ჩემი არყოფნისას. და 

თანაც, რა ვიცი... 

დანიელი: დღეს არ მუშაობ? 

ანა: კი, როგორ არა. რატომ მეკითხები? 

დანიელი: ისე. დამაინტერესა. 

პაუზა. 

ანა: აქ უკვე ნამყოფი ხარ, არა? 

დანიელი: ამ კაბინეტში? კი, არაერთხელ, თავისთავად... 

ანა: როგორც ხედავ, მარტინამ ყველაფერი მოაწესრიგა. 

დანიელი: ეტყობა, კი. აღარაფერია მიყრილ-მოყრილი. პირველად ვხედავ ამ კაბინეტს 

ასეთ მდგომარეობაში. საწყალი პიერი ვეღარაფერს მიაგნებდა, მას ხომ ქაოსი უყვარდა. 

პაუზა. 

ანა: მისი ნივთები სახლში წავიღე. ისევე ალაგია, მუყაოს ყუთებით. დაკრძალვა 

გეგონება. 

დანიელი: ვხვდები, რომ ეს არ უნდა ყოფილიყო ძალიან... 

ანა: არაფერია. ორი დღეა, უკეთ ვგრძნობ თავს. 

დანიელი: მით უკეთესი. 

ანა: კი. მინდა, რომ... როგორ ვთქვა? 

პაუზა. 

დანიელი: რა გინდა? 

ანა: სხვა რამეზე გადავერთო.  

დანიელი: მახარებს შენგან ამის მოსმენა. 

ანა: გაგაკვირვე? 

დანიელი: არა. პირიქით. 

ანა: ამიტომაც ვჩქარობ ასე ამ ბინის გასაყიდად დადებას. და მერე... 

დანიელი: რომელ საათზე გაქვს შეხვედრა? 

ანა: სააგენტოს წარმომადგენელთან? თხუთმეტ საათზე. რომელი საათია? 

დანიელი: თხუთმეტი საათი და თხმუთმეტი წუთი. აგვიანებს... 

პაუზა. 

ანა: იცი, კიდევ ერთხელ დავფიქრდი ჩვენს ბოლო საუბარზე. ხომ გახსოვს, პიერის 

შესახებ...  

დანიელი: აჰ? 

ანა: კი.  

დანიელი: და, მერე? 

ანა: შენთვის მადლობის გადახდა მინდოდა იმ ყველაფრისთვის, რაც მითხარი. ისეთი 

საზარელი ღამე მქონდა გათენებული. 

დანიელი: ეს ბუნებრივია. 

ანა: ხომ გესმის, ისეთი განცდა მქონდა, რომ ვიყავი... როგორ ვთქვა? რომ ვერაფერს 

მივხვდი. თითქოს, რაღაცამ ჩემ მიღმა ჩაიარა. ეს ისეთი შეგრძნება იყო... გაუსაძლისი. 

დანიელი: მაგრამ ახლა ყველაფერი უკეთაა. 

ანა: კი, მგონია, რომ ყველაფერი უკეთაა. 

დანიელი: სხვა რამეზე რომ გინდა ყურადღების გადატანა, ეს კარგის მანიშნებელია... 

ანა: მაგაზე გამახსენდა, შენთვის მინდოდა, მეკითხა, ამ ზაფხულს რას აკეთებ? 

დანიელი: ამ ზაფხულს? 

ანა: კი.  

დანიელი: ჯერ არ ვიცი. 

ანა: იმიტომ გეკითხები, რომ გადავწყვიტე, ისევ ვიქირაო ის სახლი, გასულ წელს სადაც 

ვიყავით. 

დანიელი: რომელი სახლი? 

ანა: გასულ ზაფხულს მე და პიერმა კორსიკაზე ვიქირავეთ სახლი. 

დანიელი: აჰ? და წელსაც იმავეს აპირებ? 

ანა: კი. ვგიჟდები მაგ ადგილზე. მოკლედ, შენთვის იმის თქმა მინდოდა, რომ ნებისმიერ 

დროს შეგიძლია სტუმრობა. ბერნარიც იქ იქნება, ალბათ. და ბრიერებიც. 

დანიელი: დიდი მადლობა. ღირს დაფიქრებად... 

ანა: წინასწარ გამაგებინე. 

დანიელი: ძალიან კარგი. გეტყვი. ყოველ შემთხვევაში, მესიამოვნა, რომ დამპატიჟე. 

პაუზა. დანიელი საათზე დაიხედავს. 

ვფიქრობ, მალე მოვა... 

ანა: გახსოვს, ამასწინ, ერთ გოგოზე რომ გელაპარაკე? ლორა დამზე. 

დანიელი: ლორა დამზე? 

ანა: კი. გელაპარაკე მასზე... ლორა დამი. ეს ის გოგოა, პიერი თავის ჩანაწერებში რომ 

საუბრობს. 

დანიელი: აჰ! კი, მახსოვს.  

ანა: მისი მისამართი მოვიძიე. მის მონაცემები.   

დანიელი: რა? 

ანა: მის სანახავად ვაპირებ წასვლას. 

დანიელი: ვისი? ლორა დამის? 

ანა: კი. ხვალ. 

დანიელი (აღელვებული):  ხვალ? კი, მაგრამ, რისთვის? 

ანა: წერტილი რომ დავუსვა. 

დანიელი: რას უნდა დაუსვა წერტილი? 

ანა: ეს ამბავი აჩრდილივით გამუდმებით თან დამყვება, ხვდები? ასე, სულ მცირე, 

კონცენტრირებას მაინც მოვახერხებ. 

დანიელი: კონცენტრირებას, რაზე?  

ანა: არაფერზე. 

პაუზა. 

დანიელი: იცი, ანა, არა მგონია, ეს კარგი აზრი იყოს. 

ანა: რატომ? 

დანიელი: აბუქებ ამ ამბავს. და უმიზეზოდ... არასწორი მიმართულებით მიდიხარ. 

მართლა... არ ვიცი: იმის მაგიერ, რომ მის გარეშე ცხოვრება ისწავლო, ისე გამოდის, 

თითქოს იმაში მეცადინეობ, როგორ აღარ გიყვარდეს... 

ანა: არა, ასე არ არის. იცი, გულის სიღრმეში ვიცი, რომ მართალი ხარ. მაგრამ მირჩევნია, 

ვნახო. იმისთვის, რომ ეჭვის თუნდაც პატარა ნაწილაკიც კი აღარ არსებობდეს. მერე უკვე 

შევძლებ მშვიდად ყოფნას.  

დანიელი: და, მის მონაცემებს როგორ მიაგენი? 

ანა: მისამართების წიგნაკში მოვძებნე.  

დანიელი: აჰ? 

ანა: კი. ასე, უბრალოდ. 

პაუზა. 

დანიელი: კი, მაგრამ, ანა, ეს რას შეცვლის? 

ანა: რას შეცვლის? 

დანიელი: კი. ამით რა იცვლება? მოკლედ, იმის თქმა მინდა: ის მკვდარია... 

ანა: გეტყვი, რასაც შეცვლის. იცი, მის გაცნობამდე, ყოველ ჯერზე, როცა ვინმე 

შემიყვარდებოდა, მოგვიანებით ვაცნობიერებდი, რომ იმ სიყვარულს, რასაც ვგრძნობდი, 

რეალურად, დიდად არ ჰქონდა კავშირი მასთან, ვინც, მეგონა, რომ მიყვარდა. ხვდები? 

დანიელი: ვერა. 

ანა: როგორ აგიხსნა?! პიერთან შეხვედრამდე რამდენიმე სასიყვარულო ისტორია 

მქონდა. როგორც ყველას. ზოგი მათგანი ძლიერი იყო, დამანგრეველიც კი. მთელი ეს 

ვნება. ტანჯვა. რამდენჯერმე ჩავიგდე თავი მსგავს მდგომარეობაში. და თითოეული 

ამბავი ბოლოს, თითქოს, სისხლის გემოს შეგრძნებას მიტოვებდა. მეგონა, რომ ეს იყო 

სიყვარული. შემდეგ კი ის გავიცანი. პიერი. და პირველად მქონდა განცდა, რომ ის 

კონკრეტული ადამიანი მიყვარდა. ხვდები? სიყვარულზე აღარ ვიყავი შეყვარებული. 

ამას ჩემთან კი აღარ ჰქონდა რამე საერთო, არამედ, მასთან. ვფიქრობ, სწორედ ეს იყო 

მიზეზი, რის გამოც მთელი ეს წლები მის გვერდით გავატარე. ახლა უკვე ვიცი, რომ 

სიყვარული, ეს არის მოკვდავობის განცდის გაზიარება სხვასთან ერთად. კი, ზუსტად ეს 

არის სიყვარული. მოკვდავობის შეგრძნების გაზიარება ვინმესთან. და ეს უკიდეგანო 

განცდაა. მის გვერდით ყოველთვის მჯეროდა, რომ თავის მოტყუება შევწყვიტე. და რომ, 

ბოლოს და ბოლოს, ვიღაც მიყვარდა ისეთი, როგორიც იყო. მისი ნამდვილი სახის გამო. 

და რომ, შესაბამისად, ჩემს იმედგაცრუებას ვერ შეძლებდა. ეს, თითქოს, ცხად 

მტკიცებულებაზე დაფუძნებული თვითრწმენა იყო. შეიძლება, გულუბრყვილო, 

მნიშვნელობა არ აქვს. აი, ასე ვიცხოვრე. ჰოდა, ეს იცვლება. მის ცხოვრებაში სხვა ქალი 

რომ ყოფილიყო, ეგ მთელ ამ წლებს სხვა მნიშვნელობას შესძენდა. და ვიფიქრებდი, რომ 

შევცდი. რომ თავი მოვიტყუე. რომ ბრმა ვიყავი. და სულელი. 

პაუზა.  

მსახიობია. 

დანიელი: ვინ? 

ანა: ლორა დამი. მსახიობია, ოცდაათ წლამდე. ბასტილიის უბანში ცხოვრობს.  

დანიელი: აჰ? 

ანა: პიერი რომ გავიცანი, ის-ის იყო, ოცდაათი წელი შემისრულდა. 

დანიელი: კი, მახსოვს. მისი ექიმი იყავი, არა? ასე არ იყო? კლინიკაში. ასე არ გაიცანით 

ერთმანეთი?   

ანა: მთლად არა. კონსულტაციაზე იყო მოსული. მაგრამ მგონია, რომ უფრო, ჩემს 

სანახავად მოვიდა. რაღაც გამოფენაზე შევხვდით. სავიზიტო ბარათი მთხოვა. და სამი 

დღის შემდეგ ჩემს კაბინეტთან აღმოვაჩინე, მოსაცდელ ოთახში: ავადმყოფობა 

მოიგონა... მახსოვს (თავისთვის იცინის), ძალიან მოწადინებული იყო, რომ ფილტვებზე 

მომესმინა. ვერ ხვდებოდა, ტანსაცმლის გახდას რატომ არ ვთხოვდი. გადარეულივით 

იქცეოდა. მისი გულისცემის მოსმენისას სცადა, ჩემთვის ეკოცნა. ცდილობდა, 

დაემტკიცებინა, რომ... მოკლედ, გაგიჟებული იყო. ეს იმდენად დიდი ხნის წინ იყო. 

ოცდაათის ვიყავი. როგორც - ის გოგო. 

პაუზა. 

სასტუმროებში ვხვდებოდით, ჩრდილოეთის სადგურის მიმდებარედ. ლამაზი ვიყავი. 

დანიელი: ახლაც ლამაზი ხარ. 

ანა: ეს ის აღარ არის. 

კარზე ზარს რეკავენ. 

აჰ! ის არის! 

დანიელი (საათს დახედავს): 15:20... მოიცადე, მე გავაღებ... 

დანიელი კარს აღებს. ახალგაზრდა გოგო გამოჩნდება. სიჩუმე. ის გულგრილად 

ჩაუვლის დანიელს, რომელიც, მისით მოხიბლული, ფართოდ უღიმის. ახალგაზრდა 

გოგო ანას წინ ჩერდება. სიტუაციის უცნაურობა. გარკვეული დროის შემდეგ: 

ახალგაზრდა გოგო: სიგარეტი გექნებათ?  

ანა: სიგარეტი? 

ახალგაზრდა გოგო: დიახ... 

ანა: კი, წესით... აიღეთ. 

ახალგაზრდა გოგო: და, ცეცხლი? ესეც გექნებათ ჩემთვის?  

ანა: დიახ, დიახ... აი. 

ახალგაზრდა გოგო ღრმად შეისუნთქავს და ანას სახეში შეაბოლებს. თითქოს, მისი 

პროვოცირება უნდა. პაუზა. 

ახალგაზრდა გოგო: რას ელოდი? სიმართლე, ეს ხელები და თვალებია, რომლებიც 

ჩუმად იწვის. 

ანას სივრცეში გაყინული მზერა. სიბნელე. 

სცენა 4. ნაზი ომი 

 

ანასა და პიერის ბინა. გვიანია. პიერი უხმაუროდ შემოდის. ის მისაღებ ოთახში მჯდომ 

ანას გადააწყდება. 

პიერი: აჰ, აქ ხარ? 

ანა: როგორც ჩანს. 

პიერი: გვიანია. არ დაწოლილხარ? 

ანა: როგორ არა, ხომ ხედავ. მეტყობა რამე, რომ არ ვწევარ? მეტყობა რამე, რომ მისაღებ 

ოთახში გელოდები? 

პიერი: არა.  

ანა: აბა, რატომ მეკითხები?  

პაუზა.  

პიერი: მელოდებოდი?  

ანა: კი. 

პიერი: რატომ?  

ანა: ისე. უბრალოდ. არ მინდოდა დაძინება. კარგი იყო ფილიპთან? 

პიერი: განსაკუთრებული არაფერი... სახალისო იყო. 

ანა: სახალისო? 

პიერი: კი. უფრო სწორად, ხომ იცი, როგორც არის ხოლმე. გაუჩერებლად ლაპარაკობს. 

თავის რეჟისორულ ისტორიებს ჰყვება. ლაყბობს, რა. პრაქტიკულად, მთელი ვახშმის 

განმავლობაში თეატრზე ვსაუბრობდით... თუმცა, სახალისო იყო. 

პაუზა. 

ანა: და, ვინ იყვნენ? 

პიერი: საკმაოდ ბევრი ვიყავით. მაგრამ შენ კარგი ქენი, რომ არ წამოხვედი. 

დაუსრულებლად გრძელდებოდა... მოგბეზრდებოდა. და შენ? რას აკეთებდი?  

ანა: აქ ვიყავი. ვკითხულობდი. 

პიერი: რას კითხულობ? 

პიერი წიგნს დახედავს. 

აჰ... ვგიჟდები ამ წიგნზე. ისეთი... სევდიანია. 

ანა: მე, ჯერჯერობით, არ ვთვლი სევდიანად. 

პიერი: ჩათვლი. დრო მოიტანს. ყველაფერი თავის დროზე მოდის. 

ანა: მართლა, სანამ მახსოვს, ფილიპმა დარეკა იმის გასაგებად, აქ თუ იყავი. 

პიერი: ვინ? 

ანა: ფილიპმა. შენთან დამაბარა, გადმომირეკოსო. რაღაცის თქმა უნდოდა. წესით, 

მნიშვნელოვანი უნდა ყოფილიყო. 

პიერი: კი, მაგრამ, როდის? რომელ საათზე? 

ანა: წეღან. იმ დროს, როცა შენ ე.წ. მის სახლში ვახშმობდი. მისი ნომერი ჩავინიშნე, 

ტელეფონის გვერდით დევს... 

პიერი: მისი ნომერი? 

ანა: კი. მისი სასტუმროს ნომერი. მონრეალში. კანადაში. 

პაუზა. 

მოკითხვას გითვლის. 

პაუზა. 

პიერი: მაგრამ... 

ანა: გისმენ. 

პიერი: აჰ. 

პაუზა. 

კარგი. სასაცილოდ გამოვიყურები? 

ანა: კი. 

პიერი: არ მენდობი? 

ანა: სიტყვას ბანზე ნუ მიგდებ, თუ შეიძლება. 

პიერი: უბრალოდ, გეკითხები... არ მენდობი?  

ანა: მხოლოდ მაგის თქმა შეგიძლია ჩემთვის? 

პიერი: ფილიპი მონრეალიდან ვერ დარეკავდა, რადგან ჯერ კიდევ 20 წუთის წინ მასთან 

ვიყავი სტუმრად.  

ანა: მისმინე, არ ვიცი, ასე სწრაფად როგორ გადაადგილდა, მაგრამ, ყოველ შემთხვევაში, 

ორი საათის წინ მონრეალში იყო.  

პიერი: მონრეალში? 

ანა: მონრეალში. 

პაუზა. პიერი სიცილს იწყებს. 

რატომ იცინი? 

პიერი: იმიტომ, რომ მიყვარხარ. 

ანა: ეს სიცილის მიზეზი ვერ იქნება. 

პიერი: როგორ არა, ზუსტად, რომ არის.  

ანა: მაშინ, რატომ გიყვარვარ? 

პიერი: იმიტომ, რომ მაცინებ. 

ანა (მსუბუქად გაბრაზებული): ვერ ვხვდები, რითი გაცინებ. 

პიერი: იმით, რომ შინაგანი სიმსუბუქის შეგრძნებას მგვრი. 

ანა: და შენ ფიქრობ, ქალს უნდა, რომ სიმჩატეს იწვევდეს? 

პიერი: ის კი არ არის ღირებული, ქალს როგორი უნდა რომ იყოს, არამედ, ის, როგორიც 

არის.  

ანა: ზუსტად, რომ არა. პირიქითაა. ეს ცხადყოფს, რომ ქალი არ ხარ. 

პიერი: მხოლოდ ეს ცხადყოფს? 

ანა: სიბნელეში - არა. 

იცინიან. პიერი ანას შუბლზე კოცნის. პაუზა. 

ანა: ე.ი. ფილიპთან მხიარულება იყო?  

პიერი: არა. მოსაბეზრებელი იყო. 

ანა: აბა, რატომ მიდიხარ? 

პიერი: რა ვიცი. საქმიდან თავის დასაღწევად. იმის შესაგრძნობად, რომ ჯერ კიდევ 

საზოგადოების წევრი ვარ. 

ანა: ისევ პიესაზე მუშაობ? 

პიერი: არა. ამჟამად, არა. 

ანა: აჰ? 

პიერი: არა. 

ანა: აბა, რას აკეთებ? 

პიერი: ლექციების წასაკითხად ვემზადები, ხომ იცი, ნიცაში რომ მიწევს. 

ანა: ეგ როდისაა? 

პიერი: ათ დღეში. არცთუ ცოტა მუშაობას მოითხოვს ჩემგან, სხვათა შორის. იმიტომ 

დავთანხმდი, რომ მაშინ საინტერესოდ მომეჩვენა. მაგრამ საბოლოოდ... 

ანა: ასეთ რაღაცებს არ უნდა აკეთებდე. დროს კარგავ. 

პიერი: გააჩნია. 

ანა: და იქ რამდენ ხანს რჩები? 

პიერი: ნიცაში? ერთი კვირა. მანქანით წავალ. 

ანა: მანქანით? შორია, კი იცი. 

პიერი: კი. მაგრამ, რა ვიცი, მანქანით მინდა. საჭესთან. როგორც - ოცი წლისას. მაგ ასაკში 

ავიღე მართვის მოწმობა და მახსოვს, მთელი ზაფხული საჭესთან გავატარე. მანქანით 

მოვიარე პარიზიდან სამხრეთ ესპანეთამდე. მხოლოდ იმიტომ, რომ მოძრაობაში ყოფნის 

შეგრძნება მქონოდა. სიჩქარის შეგრძნება. მარტოობის შეგრძნება. 

პაუზა. 

და, შენ? კლინიკაში კარგად მიდის საქმე? 

ანა: ნორმალურად, კი. 

პაუზა. 

პიერი: ეგ რატომ მითხარი? 

ანა: რა რატომ გითხარი? 

პიერი: წეღან, მონრეალთან დაკავშირებით? 

ანა: ისე. გასაბრაზებლად, ალბათ. 

პიერი: აღელვებული ჩანხარ. 

ანა: მე? 

პიერი: კი. 

პაუზა. 

ანა: შენს მოლოდინში, ვცდილობდი, წარმომედგინა... 

პიერი: რა? 

ანა: რა მოხდებოდა, თუ მოკვდი. 

პიერი: სასიამოვნოა. 

ანა: აქ ვიყავი. და წარმოვიდგენდი. 

პიერი: რას? ჩემს სიკვდილს? 

ანა: მთლად ასე არა. უფრო, არ ვიცი, იმას, რა შეიძლებოდა, აღმომეჩინა შენი სიკვდილის 

შემთხვევაში. ან - ვინ. სხვა ადამიანი. ამიტომაც იყო, ეჭვიანი ცოლის როლი რომ 

გავითამაშე. და, თანაც, ისე უშნოდ გამოიყურებოდა ეს შენი ფილიპთან სავახშმოდ 

წასვლის ამბავი. 

პიერი: ანა, რას ამბობ?! შეეშვი შიშს. ყოველთვის გეშინოდა. 

ანა: რისი? 

პიერი: ყველაფრის. 

ანა: ტყუილია. 

პაუზა. 

უბრალოდ, ხანდახან ის მაშინებს, რომ სულ უფრო შორს მიდიხარ. 

პიერი: ანა... 

პაუზა. 

იცი, რას ვფიქრობდი, ნიცადან დაბრუნების შემდეგ ერთად რომ წავსულიყავით სადმე. 

საერთოდ აღარ ვმოგზაურობთ. 

ანა: მართალია. მაგრამ, მე მეგონა, რომ მაგისთვის არ გეცალა. შენი საქმე, ეს 

ყველაფერი... 

პიერი: არა, პირიქით. მესიამოვნება. თანდათან ეგ უკვე ყელში ამომდის. და თანაც, 

დღეები ზედმეტად ერთნაირია. იმიტომ, რომ მე, შენგან განსხვავებით, არავის ვკურნავ. 

წერის დროს ხშირია უსარგებლოდ ყოფნის განცდა. და თან, ისიც კი არ ვიცით, რაში 

ვართ უსარგებლოები. ექიმი უნდა გამოვსულიყავი... 

ანა: საშინელებებს ჩაიდენდი. 

პიერი: მე? შესანიშნავ რეცეპტებს  გამოვწერდი! ყველას არაყი! შემიძლია, დაგარწმუნო, 

რომ შენი პაციენტების უმრავლესობა აღარ გეყოლებოდა. 

ანა: ვითომ? 

პიერი: კი. არაყი ყველაფრისგან კურნავს. ყველაფრისგან, დაბერების შეგრძნების გარდა. 

ანა: და, სად გინდა გამგზავრება? 

პიერი: არ ვიცი. იტალიაში. როგორც ადრე. კარგი იქნებოდა, არა? 

ანა: კი. კარგი იქნებოდა. 

პიერი: იტალიაში. დასასვენებლად. სწორედაც: დასასვენებლად. 

ანა: რისგან? მე დაღლილი არ ვარ. 

პაუზა. 

პიერი: იცი, ამ საღამოს, ფილიპთან არ ვყოფილვარ. 

ანა: ვიცი. 

პაუზა. 

პიერი: იცოდი? 

ანა: მაშინ არა. მაგრამ ახლა თანდათან ვხედავ. 

პიერი: რას ხედავ? 

ანა: იმ სასტუმროს ვხედავ, ჩვენ რომ ვიყავით, დიდი ხნის წინ, გახსოვს? როგორ არა, 

ამალფის სანაპიროზე... კლდეზე აგებული სასტუმრო. ჩვენი ფანჯრიდან ჰორიზონტს 

გავყურებდით, ზღვის უკიდეგანობას, და ეს იყო მარადიულობის შეგრძნება. შენი 

განქორწინების შემდეგ წავედით. ეს ჩვენი პირველი მოგზაურობა იყო. ჩვენ წინ 

მოკრიალებული, ნათელი ჰორიზონტი, ეჭვის გარეშე. მეუბნებოდი, რომ ყოველთვის 

გამაღმერთებდი. აი, ამას ვხედავ. 

პაუზა. პიერი ანას ლოყაზე ეფერება.  

პიერი: წამოდი. გვიანია. უნდა დაიძინო.  

ანა: ვეღარ ვიძინებ. 

პიერი: მაინც უნდა ეცადო. 

ანა: არა. აქ მინდა ყოფნა. მისაღებ ოთახში. მოლოდინში. 

პიერი: რის მოლოდინში, ანა? 

ანა: მინდა, აქ დავრჩე და დაველოდო იქამდე, სანამ არ მეცოდინება, რას ველოდები. 

იქამდე, სანამ არ მეცოდინება, კიდევ რას  შეიძლება, ველოდებოდე ამ ყველაფრიდან. 

პიერი: წამოდი... აღარაფერია სალოდინო. 

ანა: უშენოდ ცხოვრება ვერ ვისწავლე.  

პიერი: ესეც მოვა. ძილთან ერთად. ყველაფერი თავის დროზე მოდის. 

ანა: არა. აღარ ვიცი, როგორ ვიძინებთ. დამავიწყდა. 

პიერი: ესეც დაბრუნდება-მეთქი. მენდე, თავის დროზე ყველაფერი ბრუნდება. 

ანა: ყველაფერი, შენ გარდა.  

სიბნელე.  

სცენა 5. დომინო 

 

ლორას ბინაში. ის მარტოა. კარზე ზარის ხმაა. ლორა კარს აღებს. ეს ანაა. 

ანა: გამარჯობა. 

ლორა: გამარჯობა. 

ანა: ლორა დამი თქვენ ხართ? 

ლორა: დიახ. 

ანა: ლორა დამი, მსახიობი. 

ლორა: დიახ. 

ანა: უკაცრავად, ასე რომ მოგადექით. თქვენს ბინაში. იმის თქმა მინდა - 

გაუფრთხილებლად, მაგრამ თქვენთან მსურს საუბარი... 

ლორა: ჩემთან? 

ანა: დიახ. 

ლორა: მე... გისმენთ. 

ანა: რამდენიმე წუთს დამითმობთ? 

ლორა: როგორ? მაგრამ... რასთან დაკავშირებით? 

ანა: ეს საკმაოდ კომპლექსური საკითხია. 

ლორა: აჰ? კარგი. შემოდით. 

ანა: გმადლობთ. 

ლორა: თუმცა ცოტა ხანში უნდა გავიდე... 

ანა: ბევრ დროს არ წაგართმევთ. 

ლორა: კეთილი... 

ანა: ვიცი, რომ ეს შეიძლება უცნაურად ჩანდეს... 

ლორა: რაზე ამბობთ? 

ანა: ასე მიადგე ადამიანს სახლში... მაგრამ თქვენი გაცნობა მინდოდა... შემეძლო, 

დამერეკა, მაგრამ ტელეფონით არ მინდოდა თქვენთან საუბარი. არ მიყვარს ეგ - 

ტელეფონით საუბარი. ადამიანის პირისპირ ყოფნა მირჩევნია. თქვენ არა? 

ლორა: რა? კი, როგორ არა. ალბათ... უფრო სწორად, გააჩნია, რისთვის. 

ანა: ლამაზია. 

ლორა: უკაცრავად? 

ანა: თქვენი ბინა. ლამაზია. 

ლორა: გმადლობთ. დაჯდომა ხომ არ შემომეთავაზებინა? 

ანა: არა, გმადლობთ. იმას ვგულისხმობ, რომ არ მინდა, შეგაწუხოთ. 

ლორა: აჰ, მართლა? 

ანა: თქვენს თავს ეკითხებით, რას ვაკეთებ თქვენს ბინაში? 

ლორა: ვერაფერს დაგიმალავთ კაცი... 

ანა: დიახ. ალბათ, ცდილობთ, მიხვდეთ, რა მაქვს თქვენთვის სათქმელი. იმ 

შემთხვევაში, თუ უკვე არ იცით. 

ლორა: რა უნდა ვიცოდე? 

ანა: თქვენთვის რაც მაქვს სათქმელი. 

ლორა (უხერხული ღიმილით): რანაირად მეცოდინება, როცა თქვენ ჯერ არ გითქვამთ? 

ანა: შეგეძლოთ, რა ვიცი, გევარაუდათ... 

ლორა: ეგ ჩემი სტილი არ არის.  

ანა: იმ კატეგორიას არ ეკუთვნით, ვინც ვარაუდს გამოთქვამს? 

ლორა: არა. 

ანა: გაგიმართლათ. მე სხვანაირად არ შემიძლია. გულწრფელად რომ გითხრათ, ბოლო 

დღეების განმავლობაში მაგის მეტს არაფერს ვაკეთებ. და ეს დამქანცველია. 

ლორა: რაზე ამბობთ? 

ანა: ვარაუდზე. 

ლორა: დიახ, ისევე, როგორც - ორაზროვნად საუბარი. არ მეთანხმებით? 

პაუზა. 

ანა: მოკლედ, ე.ი. მსახიობი ხართ? 

ლორა: დიახ. 

ანა: თეატრში თამაშობთ... 

ლორა: ძირითადად, კი. 

ანა: აჰ? 

ლორა: ასეა. 

პაუზა. 

ანა: და, ამჟამად დაკავებული ხართ რომელიმე სპექტაკლში? 

ლორა: არა. ამჟამად, არა. 

ანა: სამწუხაროა... 

ლორა: რატომ? 

ანა: იმიტომ, რომ სიამოვნებით ვნახავდი თქვენს თამაშს. 

ლორა: მახარებს ამის მოსმენა, თუმცა კარგად ვერ ვხვდები, ჩემით რატომ ხართ 

დაინტერესებული. 

ანა: დამავიწყდა, გაგცნობოდით. ანა ვენდერი. 

ლორა: სასიამოვნოა. 

ერთმანეთს ხელს ართმევენ. 

ანა: ამ ბოლო დღეებში ბევრს ვფიქრობდი თქვენზე. 

ლორა: ჩემზე? 

ანა: დიახ. უცნაურია. როცა თქვენს მისამართს მივაგენი, წარმოვიდგინე, რომ თქვენს 

სანახავად მოვიდოდი, თუმცა, არ ვიცოდი, ეს ნამდვილად მინდოდა თუ არა... და აი, 

საბოლოოდ, როგორც ხედავთ, აქ ვარ. თქვენ პირისპირ. 

ლორა: რა გნებავთ? 

ანა: მაინტერესებდა, როგორი იყავით. როგორი გამოხედვა გქონდათ. თქვენი ხმა. თქვენი 

სურნელი. 

ლორა: რატომ? 

ანა: მაგას მე მეკითხებით? 

ლორა: დიახ, თქვენ გეკითხებით. 

ანა: სამწუხაროდ, პასუხი არ მაქვს. 

ლორა: რაზე არ გაქვთ პასუხი? 

ანა: თქვენს შეკითხვაზე. 

პაუზა. 

სამაგიეროდ, თქვენ გაქვთ. 

ლორა: მე? 

ანა: დიახ. 

ლორა: მისმინეთ, ცოტა უხერხულად ვგრძნობ თავს, რადგან... მოკლედ, მგონია, რომ 

რაღაც გაუგებრობაა.  

ანა: რასთან დაკავშირებით? 

ლორა: ისეთი შეგრძნება მაქვს, რომ თქვენ... მოკლედ, ვერ ვხვდები, თქვენ რატომ... 

ანა: აქ რას ვაკეთებ? 

ლორა: ზუსტად... ჩემს ბინაში რას აკეთებთ... და, როგორც გითხარით, წასასვლელი 

ვარ... 

პაუზა. 

ანა: დავჯდები, საბოლოოდ. ეს ხელს ხომ არ შეგიშლით? მომხიბლავი ხართ. 

ამავდროულად, მესმის თქვენი, ვერ ვიტან ადამიანების დომინანტურობას... 

ლორა: ვერც თქვენ? ე.ი. საერთო გვქონია. 

ანა: ჩვენ სხვა საერთოც გვაქვს, ჩემი აზრით. 

ლორა: აჰ, კი? 

ანა: დიახ. 

ლორა: რა? 

პაუზა. 

ანა: იცით, ჩემი ქმარი ვინ არის? პიერ ვენდერი... 

ლორა: მწერალია, თუ არ ვცდები... 

ანა: დიახ. თქვენზე მელაპარაკა. 

ლორა: აჰ? 

ანა: დიახ. 

ლორა: დადებითად, ვიმედოვნებ. 

პაუზა. 

და, რა გითხრათ? 

ანა: ძალიან კარგ მსახიობად გთვლიდათ. 

ლორა: აჰ? 

ანა: დიახ. იცნობდით მას? (ირონიით) ხომ იცით, მწერალი... 

ლორა: ცოტათი. 

ანა: ცოტათი? 

ლორა: უფრო სწორად, მისი ერთ-ერთი წიგნი წავიკითხე. რომანი. რატომ მეკითხებით? 

ანა: მერე, მოგეწონათ? 

ლორა: ვინ? 

ანა: ის რომანი, მოგეწონათ? 

ლორა: ძალიან, დიახ. 

ანა: როგორც ჩანს, მასაც ძალიან მოსწონდით. 

ლორა: აჰ? 

ანა: არ იცოდით? 

ლორა: არა... 

ანა: ჰოდა, აი, მე გეუბნებით. 

პაუზა. 

ლორა: დიახ, გასულ წელს იმ სპექტაკლის სანახავად იყო მოსული, რომელშიც მე 

ვმონაწილეობდი. მითხრეს. ისიც მითხრეს, რომ პიესა ძალიან მოეწონა. ასეა, კი. მაგრამ 

საერთოდ არ ვიცოდი, ჩემზე რასაც ფიქრობდა. როგორც მსახიობზე-მეთქი, ეს 

ვიგულისხმე. 

ანა: ახლა იცით. 

ლორა: დიახ. სასიამოვნოა... 

პაუზა. 

ანა: სხვათა შორის, მესმის მისი. 

ლორა: აჰ? 

ანა: დიახ. ნამდვილად ასეა. თქვენ მშვენიერი ხართ. 

ლორა (გამომწვევად): და თან, ამ დროს უმაკიაჟოდ ვარ... 

პაუზა. 

ანა: იცით, ნამდვილად არ მინდა, ისეთი გეგონოთ, ვინც საკუთარ თავთან ანგარიშის 

გასასწორებლად მოდის ან სხვებისგან ითხოვს ამას... მძულს ეს თვისება. გულწრფელად 

რომ გითხრათ, რეალურად, მე თვითონაც არ ვიცი, რას ვეძებ. ჰოდა, უცილობლად, ასე 

მხედავთ: უარყოფით როლში ვარ. მაგრამ არ მავიწყდება, რომ თქვენ ჩემთან ვალში  არ 

ხართ. თქვენ თავისუფალი ხართ. ვერაფერში დაგადანაშაულებთ. საერთოდ ვერაფერში. 

უბრალოდ, ვისურვებდი, აგეხსნათ. 

ლორა: რა აგიხსნათ? 

ანა: ჩემს ქმარს იცნობდით? მის წიგნებზე არ ვლაპარაკობ, მე მასზე ვსაუბრობ. 

იცნობდით, არა? 

ლორა: ეს-ესაა, გითხარით. ერთადერთხელ შევხვდით. სპექტაკლის შემდეგ. ეს შანზ-

ელიზეს თეატრში იყო. პიესის სანახავად მოვიდა. და შემდეგ, რადგან ის ერთ-ერთ 

მსახიობს იცნობდა, საგრიმიოროში ამოვიდა მოსასალმებლად. სულ ეს არის. როგორც 

ხედავთ, მთლად ასეც ვერ ვიტყვით,  რომ მართლა ვიცნობდი. 

ანა: თუმცა, ის გიცნობდათ. 

ლორა: სცენაზე მნახა, დიახ. 

პაუზა. 

ანა: უბედური შემთხვევის შემდეგ მთელი მისი ნივთების დახარისხება მომიწია. და ორი 

დღის წინ, დალაგებისას, წერილს გადავაწყდი, რომელსაც თქვენი სახელი აწერია.  

ლორა: რა? 

ანა: წერილი, რომელიც მას მისწერეთ. 

ლორა: წერილი, რომელიც, შესაძლოა, მისთვის მქონოდა მიწერილი? 

ანა: დიახ. 

პაუზა. 

ლორა: რა გინდათ?  

ანა: მე? 

ლორა: დიახ. რას ეძებთ? 

ანა: სიმართლეს. 

ლორა: რომელ სიმართლეს? რა შემიძლია, გითხრათ? 

ანა: ის, რაც მოხდა. 

ლორა: არაფერი მომხდარა. სამადლობელი წერილი გავუგზავნე, სპექტაკლის 

ნახვისთვის. სულ ეს არის. და იმის სათქმელად, რომ ბედნიერი ვიქნებოდი, ერთ დღეს 

მის რომელიმე პიესაში თუ ვითამაშებდი. აი, რატომ მივწერე. 

ანა: იმ საღამოს... თქვენს საგრიმიოროში გინახულათ, ასეა? 

ლორა: დიახ. 

ანა: მარტომ? 

ლორა: კი, მგონი... ეს იმდენად დიდი ხნის წინ იყო... 

ანა: მაშინ ის პირველად ნახეთ? 

ლორა: დიახ. და უკანასკნელად. 

ანა: და ის წერილი რომ მისწერეთ, ეგ როდის იყო? 

ლორა: შემდეგ. 

ანა: რის შემდეგ? 

პაუზა.  

წარმოდგენის შემდეგ თქვენ გამოგყვათ, ასე არ არის? დანარჩენ მსახიობებთან ერთად. 

რესტორანში წახვედით სავახშმოდ. და ის თქვენთან ერთად წამოვიდა. 

ლორა: არა მგონია, არა. 

ანა: თეატრის მოპირდაპირედ რომ რესტორანია, იქ წახვედით. კარგად ვიცი ეგ 

რესტორანი. ადრე მანდ ხშირად დავდიოდი. კარგი რესტორანია. სხვათა შორის, თქვენ  

ეგ ჩემზე უკეთ იცით. რადგან სწორედ მანდ მიდიოდით ყოველდღე. მსახიობების 

დასთან ერთად. და აი, იმ საღამოს პიერიც იყო. 

ლორა: ის ბენჟამენ ლეროის იცნობდა. სპექტაკლში მონაწილე ერთ-ერთ მსახიობს. 

ანა: დიახ, მომიყვა მაგ საღამოს შესახებ. 

ლორა: ვინ? 

ანა: ბენჟამენ ლეროიმ. მითხრა, რომ იმ საღამოს პიერი თქვენთან ერთად წამოვიდა 

სავახშმოდ. არ გახსოვთ? 

ლორა: ბუნდოვნად. 

ანა: არადა, უნდა გახსოვდეთ, რადგან ვახშმის შემდეგ სახლამდე მიცილება 

შემოგთავაზათ. 

ლორა: ვინ? ბენჟამენ ლეროიმ? 

ანა: არა. ჩემმა ქმარმა.  

ლორა: ეს ვინ გითხრათ? 

ანა: მან მითხრა. 

ლორა: ბენჟამენ ლეროიმ? 

ანა: არა. ამჯერადაც ჩემმა ქმარმა. 

ლორა: ეს მან გითხრათ? გითხრათ, რომ ერთად დავბრუნდით ტაქსით? შეუძლებელია. 

რადგან მაგ საღამოს სრულიად მარტო დავბრუნდი შინ. ძალიან კარგად მახსოვს. 

ანა: მეგონა, ბუნდოვნად გახსოვდათ. 

ლორა: გეუბნებით, სრულიად მარტო დავბრუნდი-მეთქი. 

ანა: სახლში მიცილება არ შემოუთავაზებია? 

ლორა: არა. 

ანა: ერთი გზა გქონდათ. გითხრათ, რომ სახლთან დაგტოვებდათ და თქვენც 

დათანხმდით. 

ლორა: ტყუილია.  

ანა: მგზავრობისას რაზე საუბრობდით, არ ვიცი. ყოველ შემთხვევაში, ათი წუთის 

შემდეგ, თქვენს საცხოვრებელთან მოსულს, ბოლო ჭიქის დასალევად ამოსვლა 

შესთავაზეთ. განთქმული ბოლო ჭიქა... და ღამე ერთად გაატარეთ. უფრო სწორად, 

ნახევარი ღამე... ნუ გადავაჭარბებთ თქვენს მიღწევებს. ორი საათისთვის დაბრუნდა. და 

ამის შემდეგ იყო, წერილი რომ მისწერეთ. 

ლორა: წარმოსახვის ძლიერი უნარი გაქვთ... 

ანა: არა, სამწუხაროდ, საერთოდ არ მაქვს. 

ლორა: მისმინეთ, უკვე გითხარით, რომ ეს ასე არ იყო. რა გინდათ? რომ ასჯერ 

გავიმეორო ერთი და იგივე? 

ანა: იმ საღამოს ასე არ მოხდა? 

ლორა: არა.  

ანა: ტაქსიში მასთან ერთად არ ჩაჯექით? და თქვენს საცხოვრებელთან მისულები 

სახლში ერთად არ ახვედით? ანუ აქ, თქვენს ბინაში. 

ლორა: არა, უკაცრავად, მაგრამ ჩემთან არ ამოვსულვართ. 

ანა: ამოხვედით. და სწორედ აქ გქონდათ თქვენი პირველი ღამე.  

ლორა: აქ არა. მის კაბინეტში. 

ანა: რა? 

ლორა: იმ საღამოს მის კაბინეტში ავედით. 

სიბნელე. 

სცენა 6. პეპლები 

 

პიერის კაბინეტში. ანა კუთხეში დგას, უკან, ჩრდილში, ისე, თითქოს პიერსა და ლორას 

შორის განვითარებულ სცენას - რაც, რეალურად, მისი წარმოსახვის ნაყოფია - ესწრება. 

პიერი: ესეც ასე. შემოდით. 

ლორა: აქ მუშაობთ? 

პიერი: დიახ. 

ლორა: ვეშაპის მუცელი. 

პიერი: უკაცრავად? 

ლორა: არა, არა. არაფერი. 

პიერი: დალევთ რამეს? 

ლორა: ჰმ... რა გაქვთ? 

პიერი: თქვენ რისი სურვილი გაქვთ? ანუ, რომელი სასმელი გსურთ... 

ლორა: თავად თქვენ რას სვამთ? 

პიერი: მე? არაყს. 

ლორა: ჰოდა, იგივე. 

პიერი: ძალიან კარგი. 

პაუზა. 

ლორა: შეიძლება, დავათვალიერო? 

პიერი: განსაკუთრებით საინტერესო არაფერია. უბრალოდ, კაბინეტია. 

ლორა: ყოველთვის მხიბლავდა მწერლების სამუშაო სივრცე.  

პიერი: რადგან მწერლების კაბინეტებში ხშირად გიწევდათ მისვლა? 

ლორა: არა. მთლად ასე არ არის. პაპა წერდა. 

პიერი: აჰ? 

ლორა: დიახ. 

პიერი: ჰოდა, მის კაბინეტში მიდიოდით ხოლმე? 



44 

ლორა: დიახ. ბავშვობაში. 

პიერი: საინტერესოა... გამომართვით, თქვენი არაყი. 

ლორა: გმადლობთ. გაგიმარჯოთ. 

პიერი: გამიმარჯოს. 

პაუზა.  

და მოკლედ, ეგ თქვენი პაპა, რას წერდა? 

ლორა: სწორედ მან გამიჩინა ლტოლვა თეატრისადმი. 

პიერი: ე.ი. ის არის დამნაშავე... 

ლორა: დიახ. ისე, ბენჟამენ ლეროის დიდი ხანია, იცნობთ? 

პიერი: ჩემს ერთ-ერთ პიესაში თამაშობდა. მაგრამ ეს დიდი ხნის წინ იყო. თქვენ 

დაბადებულიც არ იქნებოდით. 

ლორა: ვგიჟდები მაგ მსახიობზე. აღფრთოვანებული ვარ მასთან ერთად თამაშით. 

პაუზა. 

შეიძლება, რაღაც გკითხოთ? 

პიერი: დიახ. 

ლორა: აქ რას ვაკეთებ? 

პიერი: ბოლო ჭიქას სვამთ ჩემთან ერთად. 

ლორა: ბოლო ჭიქას, რის წინ? 

პიერი: დასაძინებლად წასვლის წინ. ხვალ ადრე დგებით. საღი აზრის შენარჩუნებაა 

საჭირო. 

ლორა: სერიოზულად...  

პიერი: სერიოზულად, რა? 

ლორა: თქვენ რატომ... ამ საღამოს? 

პიერი: მე? მე კი არა, თქვენ! 

ლორა: მე? 

პიერი: დიახ, თქვენ. თქვენი ბრალია. ყველაფერი თქვენი ბრალია. სხვათა შორის, 

საჩივრის შეტანას ვაპირებ. 

ლორა: ვის წინააღმდეგ? 

პიერი: თქვენ წინააღმდეგ. 

ლორა: და, რა დავაშავე? 

პიერი: პირველ რიგში ის, რომ განზრახ ხართ ლამაზი, ვცდები? ხომ ხედავთ, თვალებს 

ხრით - ეს აღიარებაა! გამოდის, რომ ხაფანგი დამიგეთ. და მე, თავაზიანობით, მასში 

გავები. 

ლორა: ამ გახსენებაზე, მინდოდა, კიდევ ერთხელ გადამეხადა მადლობა თქვენი 

თავაზიანობისთვის. 

პიერი: არაფერს. შემდეგ, თქვენს საგრიმიოროში მელოდებოდით.  

ლორა: მე თქვენ არ გელოდებოდით, მოვწესრიგდი. ეს სხვადასხვა რამეა. სპექტაკლის 

შემდეგ გამოცვლაა საჭირო, არა? 

პიერი: არა. მელოდებოდით. ნუ ტყუით. 

ლორა: კარგი, მოდი, დავუშვათ, რომ გელოდებოდით. ეს არ ხსნის იმ ფაქტს, რამდენიმე 

საათის შემდეგ თქვენს კაბინეტში როგორ აღმოვჩნდი... 

პიერი: და თანაც, ეს ვახშამი, სპექტაკლის შემდეგ, საშინლად მოსაწყენი იყო. ბენჟამენ 

ლეროი... საღამოს დასრულება პოზიტიურ ნოტზე იყო საჭირო. 

ლორა: პოზიტიურ ნოტზე? 

პიერი: ზუსტად. და ეს ნოტი თქვენ ხართ. 

ლორა: ამაღელვებელია. 

პიერი: მაგრამ მხოლოდ ეს არ არის. სხვა მიზეზიცაა. თქვენი ვარცხნილობით ვიღაცას 

მაგონებდით. 

ლორა: ვიღაცას? 

პიერი: დიახ, ვიღაც... სხვას. ქალს, რომელიც სამი თვის წინ გავიცანი. 

ლორა: იმის თქმა გინდათ, რომ ამ საღამოს ბოლო ჭიქის დასალევად ამოსვლა იმიტომ 

შემომთავაზეთ, რომ ვიღაც სხვას გახსენებდით? 

პიერი: დიახ.  

ლორა: ეს კომპლიმენტია? 

პიერი: არა. 

ლორა: მეც ასე ვიეჭვე. 

პიერი: კარგი ინტუიცია გაქვთ... 

ლორა: ძალიან. და, იმ სხვა ქალს რითი ვგავარ? 

პიერი: კარგად არ ვიცი. ეს აუხსნელია. ან კიდევ - სახეზე გამოხატული საფრთხის 

შეგრძნებით.  

ლორა: საფრთხის? 

პიერი: დიახ...  

ლორა: როგორი საფრთხის? 

პიერი: გინდათ, იცოდეთ? 

ლორა: დიახ. 

პიერი: ნამდვილად გინდათ ამის ცოდნა? 

ლორა: არა. 

პიერი: მაშინ, აგიხსნით. მაგალითად, ეს ქალი... 

ლორა: ის, რომელსაც მე გახსენებთ? 

პიერი: დიახ, ის ქალი. მის გამომეტყველებაში მაშინვე რაღაც საფრთხისშემცველი 

ამოვიცანი. თითქოს, ისეთი სახე ჰქონდა, რომელსაც შეუძლია, თავი შეგაყვაროს. 

ხვდებით? 

ლორა: და ეს საფრთხეა? 

პიერი: ეს საშინელი საფრთხეა. ჩემნაირი ადამიანისთვის. ეს ქალი... 

ლორა: ის, რომელსაც მე გახსენებთ? 

პიერი: დიახ. თავი უნდა დამეცვა მისგან. დღეს ასე ვფიქრობ... 

ლორა: შეყვარების სურვილი არ გქონდათ? 

პიერი: არა. 

ლორა: რატომ? ყველას უნდა, შეყვარებული იყოს... 

პიერი: მე - არა. სიმართლე რომ გითხრათ, დაქორწინებული ვარ. და მიყვარს ჩემი ცოლი. 

გულწრფელად მიყვარს. ჰოდა, ხომ გესმით, ახალგაზრდა მსახიობი გოგონები... 

ლორა: ჩემზე ლაპარაკობთ? 

პიერი: არა. უფრო ყურადღებიანი უნდა იყოთ. იმ ქალზე ვსაუბრობ, რომელსაც 

მახსენებთ. და რომელიც, ჩემი ნების საწინააღმდეგოდ, შემიყვარდა. უნდა მევარაუდა. ან 

- თავი დამეცვა. უნდა მცოდნოდა, რომ კონტროლს დამაკარგვინებდა. მაგრამ არაფერი 

გავაკეთე. მე ის ჩემამდე მოვუშვი. ახალბედასავით. აი, რაშია პრობლემა: ამ საქმეში 

მუდამ ახალბედებივით ვიქცევით.   

ლორა: მერე რა მოხდა? 

პიერი: პირველად რომ ვნახე, ჩემს კაბინეტში დავპატიჟე. გვიანი იყო. სპექტაკლის 

შემდეგ. და ეს სრულიად ალალად შევთავაზე. 

ლორა: ფარული მოტივის გარეშე. 

პიერი: ფარული მოტივის გარეშე. მერე, ღამე ერთად გავატარეთ.   

ლორა: როგორი იყო? 

პიერი: კატასტროფული. 

ლორა (გაცხარებით): კატასტროფული? 

პიერი: ყოველ შემთხვევაში, ჩემთვის. რადგან ამის შემდეგ მხოლოდ ერთ რამეზე 

ვფიქრობდი: მასთან კიდევ ერთი ღამის გატარებაზე. შემდეგ, კიდევ ერთზე. და კიდევ 

ერთზე. სანამ არ გავიაზრე, რომ უმისოდ აღარ შემეძლო. და რომ ეს შემაძრწუნებელი 

განცდა იყო. 

ლორა: შემაძრწუნებელი რატომ? 

პიერი: იმიტომ, რომ ვერაფერს დავპირდებოდი. ეს შეუძლებელი იყო. უკვე გითხარით -

მიყვარდა ჩემი ცოლი.  

ლორა: ერთდროულად ორი ქალი გიყვარდათ? 

პიერი: დიახ. თქვენც ფიქრობთ, რომ ეს საშინლად ბანალურია, არა? 

ლორა: არა. 

პიერი: ყოველ შემთხვევაში, ასე არ იყო დაგეგმილი. კვირები გადიოდა და ის აქ იყო. 

ისევ აქ. შეუდარებელი. საქმეს ვიმიზეზებდი, რომ მასთან ერთად ვყოფილიყავი, მის 

ბინაში, ან აქ, ჩემს კაბინეტში. წეღან მითხარით, რომ მწერლების სამუშაო სივრცე 

გხიბლავდათ. მაგრამ შეცდით, ეს სამუშაო სივრცე არ არის: ეს გალიაა, რომლიდანაც 

მასში გამომწყვდეული გულის ძგერა ისმის. აი, ასეა. 

ლორა: და შემდეგ? რა მოხდა? 

პიერი: ასე გაგრძელდა. ღამე ღამეს მისდევდა. სამი თვე გავიდა. და ჩვენი პირველი 

შეხვედრიდან სამი თვის თავზე ისევ აქ ვიყავით, ჩვენს ამოუხსნელ სიყვარულზე 

საუბარში, კომედიის თამაშში - თითქოს, ისევ პირველი საღამო იყო, კვლავ პირველი 

საღამო, და იმაზე წუხილში, რომ გაუჩინარებული ღამეების მიღმა  არაფერი შეგვეძლო. 

ლორა: ასეთია ცხოვრება. 

პიერი: მაგრამ ხანდახან უფრო მეტზე ვოცნებობდი. 

ლორა: და ისიც, ალბათ. მაგრამ ეს შეუძლებელი იყო.  

პიერი: ხანდახან ვოცნებობდი, რომ მთელი ღამის მასთან ერთად გატარების 

შესაძლებლობა მქონოდა. მენახა, როგორ იღვიძებს, მაგალითად. სხვა არაფერი. წამებაა, 

გიყვარდეს ქალი და არ იცოდე, გამოღვიძებისას როგორია. 

ლორა: სხვა რა შეგეძლოთ?! დაოჯახებული იყავით. და ეგ გოგო, რომელსაც მე 

გახსენებთ, გაგებით ეკიდებოდა. 

პიერი: ყოველთვის გაგებით ეკიდებიან იმ დღემდე, სანამ წასვლით დაამთავრებენ. 

პაუზა. 

ლორა: გეშინია, რომ წავალ? 

პაუზა. 

ჩემს ადგილზე რომ ყოფილიყავი, წახვიდოდი შენგან? 

პიერი: არა. 

ლორა: მერე? 

პიერი: მერე ის, რომ ხანდახან ჩემს თავს ვეუბნები: ეს აზრს მოკლებული საქციელია. 

ლორა: აზრს? რომელს აზრს? შეხედე ადამიანებს, როგორ ცხოვრობენ. სად არის აზრი? 

პაუზა. 

პიერი: ნიცაში მიწევს გამგზავრება. 

ლორა: როდის? 

პიერი: ათ დღეში. კონგრესზე. ერთი კვირით. და იცი, იმ ქალისთვის, შენ რომ მაგონებ, 

მინდოდა, ჩემთან ერთად წამოსვლა შემეთავაზებინა. 

ლორა: ერთგვარი მოგზაურობა? 

პიერი: კი. სრულფასოვანი მოგზაურობა. 

ლორა: გინდა თქვა, ალიბით განმტკიცებული. 

პიერი: ასეა. და მინდოდა, მცოდნოდა: იმ ქალის ადგილზე რომ ყოფილიყავი... 

ლორა: იმის, რომელსაც გაგონებ? 

პიერი: კი. დათანხმდებოდი წამოსვლას? ჩემთან ერთად წამოსვლას... 

ლორა: ათ დღეში? 

პიერი: კი. 

პაუზა. 

ლორა: მაგრამ ეგ ქალი მუშაობს, არა?   

პიერი: სავარაუდოდ, მაგ საკითხის მოგვარებას შეძლებდა. 

პაუზა. 

ვყოყმანობ, არ ვიცი, შევთავაზო თუ არა... შენი აზრით, რას მიპასუხებდა? 

პაუზა. 

ლორა: დაგთანხმდებოდა. გეტყოდა, წამოვალო. 

ამ სიტყვებზე ანა უეცრად პირს იბრუნებს, თითქოს, გასვლა უნდა. კარისკენ მიმავალს 

შეყვარებულები თვალს აყოლებენ. ანა კიდევ ერთხელ ბრუნდება. ანა და პიერი. შემდეგ 

ის გადის. სიბნელე.  

სცენა 7. წვიმის შემდეგ 

  

ანას ბინაში. მისაღები ოთახი ცარიელია. კარზე ზარს რეკავენ. მეორედაც რეკავენ. ანა 

სხვა კარიდან შემოდის  და გასაღებად მიდის. ეს დანიელია. 

ანა: აჰ, შენ ხარ? 

დანიელი: კი. გაწუხებ? 

ანა: შენ მე არასდროს მაწუხებ. უბრალოდ, ახლა ბევრი დრო არ მაქვს... 

დანიელი: აჰ? არა, მინდოდა, დავრწმუნებულიყავი, რომ შენკენ ყველაფერი კარგად იყო. 

ბოლო შეხვედრის შემდეგ. 

ანა: ყველაფერი კარგადაა. 

დანიელი: სააგენტოს წარმომადგენელი გოგონა დაინტერესებული ჩანდა. 

ანა: კი. 

დანიელი: კარგია. 

ანა: რამდენიმე განცხადება უკვე გამოაქვეყნა. წესით,  პირველი მნახველები მომდევნო 

კვირაში გამოჩნდებიან. იმედი მაქვს, რომ  ეს ამბავი მალე მოგვარდება. 

დანიელი: ამ უბანში მაგ კაბინეტის გაყიდვა არ გაგიჭირდება. 

ანა: ვნახოთ. 

პაუზა. 

რა გინდოდა? 

დანიელი: დავრწმუნებულიყავი, რომ ყველაფერი კარგადაა. 

ანა: ყველაფერი კარგადაა. გმადლობ. 

დანიელი: მაგრამ, ვგრძნობ, რომ ახლა ხელს გიშლი... 

ანა: როგორც უნდა იყოს, წასასვლელი ვარ... 

დანიელი: სამსახურში? 

ანა: კი. ჩაწერილები არიან. 

დანიელი: აჰ. 

პაუზა. 

მართლა, მის სანახავად იყავი? 

ანა: ვისი? 

დანიელი: ლორა დამის. 

ანა: კი. 

დანიელი: აჰ. 

პაუზა. 

და, მერე? 

ანა: ყველაფერში გამომიტყდა. 

დანიელი: რა? რაში გამოგიტყდა? 

ანა: ის პიერს იცნობდა. 

დანიელი: კი, მაგრამ, კიდევ რა გითხრა? 

ანა: რეგულარულად ნახულობდა. 

დანიელი: ეს მან გითხრა? 

ანა: კი. 

დანიელი: რეგულარულად ნახვაში რა იგულისხმება? 

ანა: ის, რომ ერთად ეძინათ. 

დანიელი: მას და პიერს? 

ანა: კი. 

დანიელი: შეუძლებელია! 

ანა: ასეა. 

დანიელი: შენი არ მჯერა. 

ანა: უკაცრავად? 

დანიელი: არა, იმის თქმა მინდა... 

პაუზა. 

და, დაუჯერე? 

ანა: რატომ არ უნდა დამეჯერებინა? 

დანიელი: არ ვიცი... 

პაუზა. 

მერე, როგორ ხარ? 

ანა: გუშინდლიდან მოყოლებული, გულისრევის შეგრძნება მაქვს. ვცდილობ, 

წარმოვიდგინო, რა და როგორ იყო. საათებს ვატარებ ამ ყველაფრის დანახვის, 

წარმოდგენის მცდელობაში და მას ვეღარ ვცნობ. თვალსაწიერიდან ვკარგავ. ნელ-ნელა 

თვალსაწიერიდან ვკარგავ. უჩინარდება. მისი კონტურები ბუნდოვანი ხდება. ისეთი 

აღარ არის, როგორსაც მე ვიცნობდი. ეს სხვა სახეა. სახე, რომელსაც პირველად ვხედავ... 

პაუზა. 

მის კაბინეტში ხვდებოდნენ. ან კიდევ -  იმ გოგოს ბინაში. 

დანიელი: ხშირად? 

ანა: უარესი... რეგულარულად. 

დანიელი: მაგრამ, ანა... ამ ყველაფერს მნიშვნელობა არ უნდა მიანიჭო. მისთვის არაფერს 

ნიშნავდა. ეს ცხადია. ეგ ამბავი არაფრად უღირდა. 

ანა: რას აქვს ღირებულება, სინამდვილეში? 

დანიელი: მას უყვარდი. აი, ეს იყო მისთვის ღირებული. დანარჩენი, დამიჯერე, 

უმნიშვნელო იყო. 

ანა: შენ საიდან იცი? 

პაუზა.  

იცოდი? 

დანიელი: რა?  

ანა: იცოდი? 

დანიელი: როგორ? 

ანა: იცოდი. 

დანიელი: არა. მაგრამ, მომისმინე, ერთი, რაც ვიცი, ის არის, შენ იცი, რომ მას უყვარდი. 

ასეა. დანარჩენს საერთოდ არ აქვს მნიშვნელობა.  

ანა: როგორ შეგიძლია იმის თქმა, რომ ამას საერთოდ არ აქვს მნიშვნელობა?! ვერ 

ხვდები? ჩემი ღალატი რომ შეძლო, ამის ცოდნამ კი არ შემარყია. ეს, გარკვეულწილად... 

ამის გაგება შემიძლია. უფრო სწორად, იმის თქმა მინდა... არა. იმის წარმოდგენა, რომ ეს, 

შეიძლება, არ ვიცი, მნიშვნელოვანი ამბავი იყო. 

დანიელი: არა-მეთქი... ანა, ხომ იცი, ცხოვრება როგორიცაა. 

ანა: არა. რა არის ეგ - ცხოვრება? 

დანიელი: აი, ზუსტად, ეგ არის. კაცი, რომელსაც თავისი ცოლი უყვარს. წერტილი. 

უბრალოდ, ის კაცია. 

ანა: რომ იცოდე, როგორ მძულს ის, რაც ახლა თქვი. 

დანიელი: მოკლედ! არ ვიცი... რაღაც მეორეხარისხოვან ამბებს უტრიალებ! თქვენი 

ცხოვრების ათ წელზე მეტი გაატარეთ ერთად. რას წარმოადგენს ეგ გოგო ათი წლის 

საპირწონედ? აბსოლუტურად არაფერს. 

ანა: პიერს ის უყვარდა. აი, ეგ არის ღალატი. 

დანიელი: ის უბრალოდ გოგო იყო. 

ანა: ეს მან მითხრა. 

დანიელი: რა გითხრა? 

ანა: მითხრა, რომ ერთმანეთი უყვარდათ. ის მხოლოდ რიგითი გოგო არ ყოფილა. 

პაუზა. 

დანიელი: კიდევ რა გითხრა? 

ანა: პიერმა მას თანაცხოვრება შესთავაზა, დეტალები თუ გაინტერესებს. 

დანიელი: პიერმა? 

ანა: ეს ზუსტად ავტოკატასტროფის წინ გააკეთა. ჩემს მიტოვებას დაჰპირდა. 

დანიელი: შეუძლებელია... 

ანა: კიდევ იმას, რომ ყველაფერში გამომიტყდებოდა. მისი ნიცაში მოგზაურობის 

შემდეგ. უბრალოდ, ავარიაში მოყვა. მაგისი დრო არ ჰქონდა. ესეც ასე. ყველაფერი იცი. 

და მე მრცხვენია. 

პაუზა. 

ახლა კი, უნდა წავიდე. 

დანიელი: სად? 

ანა: სამსახურში. არ მინდა, ძალიან დავიგვიანო. 

დანიელი: ანა... 

ანა: რა? 

დანიელი: წეღან შევიარე. 

ანა: სად? 

დანიელი: შენს სამსახურში. გეძებდი. და მობილური ტელეფონი ამჯერადაც 

გამორთული გქონდა.  

ანა: აჰ? 

დანიელი: კი. და მითხრეს, რომ ორი კვირაა, სამუშაოდ არ მისულხარ.  

ანა: მერე? 

დანიელი: მერე, არაფერი. ვნერვიულობ. 

ანა: რა გინდა, დანიელ? 

დანიელი: მინდა, შენთვის რაღაც გავაკეთო. 

ანა: რა უნდა გააკეთო? არაფერია გასაკეთებელი. 

დანიელი: იცი, ძალიან მინდა, რომ უკეთ გრძნობდე თავს. იმიტომ, რომ ჩემთვის, ხომ 

იცი, შენ ყოველთვის... მოკლედ, მინდა, რომ შენთვის რამე სასარგებლო გავაკეთო... 

პაუზა. 

ანა: გუშინ ღამით ვერ ვიძინებდი და რაღაც გამახსენდა. დიდი ხნის წინანდელი 

საზიზღარი ისტორია. ბიძა მყავდა. მამაჩემის ძმა. ძალიან გვიყვარდა. ძია ჟანი. ეს 

დედაჩემის სურვილი იყო - უნდოდა, რომ ადამიანებისთვის ასე მიგვემართა. მათი 

ოჯახური რეგალია, მათი სახელი. ასე გვყვავდა: ძია ბერტნარი, დეიდა ჟანა, დეიდა 

დენისი. და ძია ჟანი. კი, ის მართლა ძალიან გვიყვარდა. ყველას უყვარდა. იმიტომ, რომ 

გამორჩეულად სულგრძელი ადამიანი იყო. მარტოხელა იყო. უშვილოდ. მუდმივად -  

სხვების სამსახურში. წმინდანივით. მართლა, ნამდვილი წმინდანი. ეგ თუ არსებობს... და 

ერთ დღესაც, უბედური შემთხვევით დაიღუპა. უეცრად. და მასთან, მის ბინაში 

ვიდეოფირები აღმოაჩინეს. ეს ძნელად დასაჯერებელი იყო. წარმოუდგენელი. 

ამაზრზენი. იცი, ისეთი რამ, რაც არ გვინდა, რომ ვიპოვოთ. ბავშვების ვიდეოები. 

ისეთები, გულისრევის დაუსრულებელ სურვილს რომ გიჩენს. ძია ჟანი. სიმართლის 

მტკივნეული მონაპოვარი. ეს მას თან უნდა წაეღო - თავისი საცოდაობის საიდუმლო. 

შესაძლოა, სწორედ ესაა წმინდანი: ვიღაც, ვინც თავისი ბნელი მხარის კვალის წაშლაზე 

ზრუნვით კვდება. 

პაუზა. 

დანიელი: ყველაფერი კარგად იქნება... გესმის? ახლა ყველაფერი კარგად იქნება. მე აქ 

ვარ. 

ანა: ვცდებით, როცა ზედმეტი მონდომებით ვცდილობთ, ჩავწვდეთ. მერჩივნა, არაფერი 

მცოდნოდა. იცი? საერთოდ არაფერი მცოდნოდა. ბრმა ვყოფილიყავი. მშვენიერი ბრმა.  

დანიელი: შენ ხარ მშვენიერი. 

ანა: ბრმა აღარ ვარ. 

სიბნელე. 

სცენა 8. სიმართლე 

 

ლორას ბინაში. კარზე ზარის ხმაა. ლორა კარის გასაღებად მიდის. ეს დანიელია. 

ლორა: დანიელ... 

დანიელი: გამარჯობა, ლორა. ხელს ხომ არ გიშლით. 

ლორა: არა, არა. მესიამოვნა თქვენი დანახვა. 

დანიელი: დიახ. მეც. 

ლორა: შემოდით. 

დანიელი: გმადლობთ. 

ლორა: იმდენი ხანია... 

დანიელი: ხელს არ გიშლით, ხომ? თქვენი ნახვა მინდოდა. 

ლორა: აჰ? 

დანიელი: დიახ. მინდოდა, დაგლაპარაკებოდით.  

ლორა: პიერ ვენდერზე, სავარაუდოდ. 

დანიელი: დიახ. 

პაუზა. 

ლორა: ჩაის ვსვამდი. დამეწვევით ფინჯან ჩაიზე? 

დანიელი: აჰ, კარგი აზრია. ცოტა განსხვავებულია, არაყთან შედარებით. 

კითხულობდით? 

ლორა: დიახ. სცენარი გამომიგზავნეს. ხვალისთვის წაკითხული უნდა მქონდეს. 

დანიელი: გასაგებია. როგორ მიდის თქვენი საქმეები? 

ლორა: ალბათ გულისხმობთ, პროფესიულად? 

დანიელი: დიახ. არის საინტერესო პროექტები? 

ლორა: საწუწუნო არაფერი მაქვს. მაგრამ ყოველთვის მარტივი არ არის.  

დანიელი: ვიცი. ამჟამად მარტივი არავისთვისაა. 

ლორა: ასეა. მაგრამ მთლიანობაში, შეიძლება ითქვას, რომ კარგად მიდის საქმე. 

ცნობისათვის, დაპირება ჯერ კიდევ არ შეგისრულებიათ. 

დანიელი: დაპირება? რა დაპირება? 

ლორა: დამპირდით, რომ ერთ დღეს ერთად ვიმუშავებდით. 

დანიელი: მართალია. სხვათა შორის, დიდი სიამოვნებით. უბრალოდ, ჯერ 

კონკრეტული არაფერია... 

ლორა: და თქვენ, თქვენი მხრივ, საინტერესო პროექტებზე მუშაობთ? 

დანიელი: ერთი პიესის დადგმას ვფიქრობ ახალი სეზონისთვის. საკმაოდ უცნაური 

პიესაა. ფაზლის ტიპის. მარტივად რომ დაიკარგები... მაგრამ, სიმართლე რომ გითხრათ, 

მხოლოდ ამაზე არ მინდოდა თქვენთან საუბარი. 

ლორა: დიახ, ვიცი. 

პაუზა. 

დანიელი: კარგი ჩაია. 

ლორა: დიახ. მეგობარმა ჩამომიტანა ინდოეთიდან. 

დანიელი: აჰ? გემრიელია. 

ლორა: შაქარი თუ გნებავთ... 

დანიელი: არა, არა, გმადლობთ. 

ლორა: ყოველთვის ვოცნებობდი, რომ ერთ დღეს ინდოეთში წავსულიყავი. 

დანიელი: დიახ. ისეთი ქვეყანა ჩანს, ძალიან... 

ლორა: დიახ. ძალიან.  

პაუზა. 

დანიელი: მგონი, პიერის ცოლი იყო თქვენთან. 

ლორა: დიახ. აქ მოვიდა. 

დანიელი: თვითონ მითხრა ეს. 

ლორა: აჰ? 

დანიელი: დიახ. 

პაუზა. 

ჩაის არასდროს ვსვამ. იმას ვგულისხმობ, რომ წესად არ მაქვს. 

ლორა: მართლა? 

დანიელი: დიახ. იმის მიუხედავად, რომ მიყვარს. არ ვიცი, რატომ, მაგრამ ყოველთვის 

ყავას ვსვამ. 

ლორა: ჩვევა, ალბათ. 

პაუზა.  

დანიელი: თქვენი საუბარი მომიყვა. და ცოტა უხერხულად ვგრძნობ თავს. 

ლორა: თქვენ? რატომ? 

დანიელი: გარკვეულ პასუხისმგებლობას ვგრძნობ. ეს ასეა - მე წარგადგინეთ 

ერთმანეთთან, რომ დავუფიქრდეთ. ანუ, თქვენ და პიერი. 

ლორა: და ეს რაზე გაკისრებთ პასუხისმგებლობას? 

დანიელი: პიერთან თქვენს ურთიერთობაზე... 

ლორა: რა ურთიერთობა? 

დანიელი: თქვენი. პიერთან. 

ლორა: მაგრამ, მე ურთიერთობა არ მქონია. 

დანიელი: ეგ როგორ? 

ლორა: არასდროს მქონია „ურთიერთობა“ პიერ ვენდერთან. 

დანიელი: მნიშვნელობა არ აქვს, რა სიტყვას გამოვიყენებთ. შინაარსი იგივეა. 

ლორა (გამხიარულებული): ზუსტად, რომ არა. ის ერთადერთხელ ვნახე. გულწრფელად 

ვერ ვხვდები, რანაირად შეიძლება ურთიერთობაზე საუბარი? რა გჭირთ, ყველას ეს 

რატომ გაქვთ აკვიატებული? 

დანიელი: მხოლოდ ერთხელ ნახეთ? ისე არ არის, როგორც მის ცოლს უთხარით? 

ლორა: და, როგორ ვუთხარი? 

დანიელი: რომ თქვენ ერთად იყავით. 

ლორა: ვინ? 

დანიელი: თქვენ და პიერი. 

ლორა: მე ეს არასდროს მითქვამს. 

დანიელი: მან თქვა, რომ თქვენ ასე თქვით... 

ლორა: მან  თვითონ შეთხზა ეგ ამბავი. 

დანიელი: როგორ... თქვენ ორ შორის არაფერი ყოფილა? 

ლორა: არა. არაფერი. 

დანიელი: ვეღარაფერს ვხვდები... 

ლორა: მას ერთხელ შევხვდი, სულ ესაა. ჩემს სცენაზე სანახავად იყო მოსული. შანზ-

ელიზეს თეატრში. მის ცოლსაც ეს მოვუყევი. თავდაპირველად, ვარჩიე, მისთვის 

არაფერი მეთქვა. თავაზიანობით. მაგრამ ის ისეთი დაჟინებით ითხოვდა. ჰოდა, 

ყველაფერი ვუთხარი. 

დანიელი: რა უთხარით? 

ლორა: მასთან ერთად გატარებული საღამოს შესახებ. 

დანიელი: ეს ის, თეატრის... 

ლორა: დიახ. 

დანიელი: და, მერე? 

ლორა: და, მერე, რა? 

დანიელი: რა მოხდა? 

ლორა: არაფერი განსაკუთრებული. სპექტაკლის შემდეგ ერთად ვივახშმეთ. სამსახიობო 

დასთან ერთად. სულ ეს არის. და ვახშმის შემდეგ, მართალია, კი, ტაქსით მიმაცილა. 

ნამდვილად არაფერი ისეთი, ამბად რომ ღირდეს. ამის შემდეგ აღარასდროს 

შევხვედრივართ. 

დანიელი: მაგრამ, ის წერილზე მელაპარაკა, რომელიც... 

ლორა: დიახ. შემდეგ ერთხელ მივწერე, რადგან მისი ერთ-ერთი რომანი წავიკითხე. 

მაგრამ ესეც ავუხსენი მის ცოლს. იცით, ისეთი შთაბეჭდილება მრჩება, რომ ის თავისივე 

გამოგონილ ამბავს ჰყვება... 

დანიელი: დიახ. ცოტა ვღელავ მის გამო.  

ლორა: მე რისი გაკეთება შემიძლია? 

დანიელი: რასთან დაკავშირებით? 

ლორა: არ ვიცი. ასე მგონია, რომ ჩემთან დაახლოებას ცდილობს. 



60 

დანიელი: ვინ? ანა? 

ლორა: კი. სხვათა შორის, ახლა ველოდები... 

დანიელი: ეგ როგორ? 

ლორა: ჩაის დასალევად აპირებს მოსვლას. ველოდებოდი. მეგონა, ის იყო. ზარის ხმაზე... 

დანიელი: რა? 

ლორა: ვიცი, ეს უცნაურია. მაგრამ მის მიმართ დადებითად ვარ განწყობილი... მომწონს. 

არ ვიცი, ჩემთან სიახლოვით რას ეძებს. 

დანიელი: თუმცა, თქვენ მას უთხარით რომ ცდებოდა; რომ თქვენსა და მის ქმარს შორის 

არაფერი ყოფილა? თქვენ მას უთხარით... 

ლორა: ვეცადე. მაგრამ ისეთი შეგრძნება მაქვს, რომ, რეალურად, ჩემი არ სჯერა. ჰოდა, 

შევეშვი. 

დანიელი: ცოტათი კი ვეჭვობდი ამას. 

ლორა: რას? 

დანიელი: რას და იმას, რომ ეს ყველაფერი მან გამოიგონა. პიერს კარგად ვიცნობდი. 

ესეც მაკვირვებდა - ეგ ტიპაჟი არ იყო, ასეთნაირად წასულიყო. იცით, ანამ მომიყვა, რომ 

თქვენ პიერთან გქონდათ „ურთიერთობა“. რეგულარული ხასიათის ურთიერთობას 

ვგულისხმობ, ისეთს, მტკიცეს და რომ ზუსტად მისი ავტოსაგზაო შემთხვევის წინ ანას 

მიტოვებას შეგპირდათ. ის დარწმუნებულია, რომ პიერი თქვენთან ერთად აპირებდა 

ცხოვრებას. 

ლორა: ვერ ვხვდები, ამის თქმის მიზეზს რა აძლევს. 

დანიელი: ამჟამად ცოტა დაბნეულია, ასე მგონია. 

ლორა: შეიძლება... 

კარზე ზარს რეკავენ.  

აჰ! აი, ისიც... 

დანიელი: ის? მაგრამ... უკვე? მე რა გავაკეთო? 

ლორა: რას გულისხმობთ? 

დანიელი: აქ არ უნდა ვყოფილიყავი... 

ლორა: და, სად უნდა ყოფილიყავით, კონკრეტულად? 

დანიელი: სადაცაა, ორმოცდაათი წელი შესრულდება, რაც მეც ზუსტად მაგას  

ვეკითხები ჩემს თავს. 

ლორა კარს აღებს. ეს ანაა. 

ანა: გამარჯობა. 

ლორა: გამარჯობა. შემოდით. 

ანა: გმადლობთ, რომ... დანიელ? აქ რას აკეთებ? 

დანიელი: რა? მე... შემოვიარე. 

ანა: თქვენ იცნობთ ერთმანეთს? 

ლორა: ცოტათი. 

დანიელი: ძალიან ცოტათი. 

ანა: ვერ ვხვდები. 

დანიელი: როგორ? 

ანა: რატომ არ მითხარი, რომ თქვენ ერთმანეთს იცნობდით? 

დანიელი: პატივისცემის ნიშნად. რა ვიცი. უხერხულად ვგრძნობდი თავს. 

ანა: შენ ეს იცოდი? პიერზე... იცოდი და ყველაფერი დამიმალე.  

დანიელი: კი, მაგრამ, ანა... რა ვიცოდი? საცოდნელი არაფერია. 

ანა: რატომ მატყუებ, სულ თავიდანვე? 

დანიელი: მე? 

ანა: კი. 

პაუზა. 

დანიელი: მისმინე, მე თუ აქ მოვედი, მხოლოდ იმიტომ, რომ ლორას ამ ყველაფერზე 

დავლაპარაკებოდი. რადგან ამ ამბის არ მჯეროდა. შეუძლებლად მეჩვენებოდა. ჰოდა, 

ვარჩიე, რომ პირდაპირ ლორასთან მელაპარაკა. გასარკვევად. 

ანა: გენდობოდი. 

დანიელი: ანა... უბრალოდ, მომისმინე. რაღაცებს იგონებ. არასდროს არაფერი მომხდარა 

პიერსა და... ამ გოგოს შორის. 

ანა: თავიდან არ დაიწყო, დანიელ. 

დანიელი: თავიდან კი არ ვიწყებ, გიხსნი. პიერი და... ეს გოგო, უბრალოდ, არასდროს 

შეხვედრილან. მხოლოდ ერთხელ გადაიკვეთნენ, შეხვედრაც არ ჰქვია. თეატრში. სულ ეს 

არის. მაგრამ ერთმანეთს არ იცნობდნენ. 

ლორა: მართალია.  

პაუზა. 

ანა: რა? მაგრამ... 

ლორა: ვიცი. 

დანიელი: მან ყველაფერი მოიგონა. ყველაფერი, რაც შენ მოგიყვა, ტყუილი იყო. პიერს 

არასდროს დაუპირებია შენი მიტოვება... ამ გოგოსთვის. წარმოგიდგენია?! ამ გოგოს... 

გამო. არა. ერთხელ შეხვდნენ. სხვა არაფერი. ვახშამზე. ამის შემდეგ ერთმანეთი 

აღარასდროს უნახავთ. ეს შენთვის მოყოლილი „ურთიერთობის“ ამბავი მან გამოიგონა. 

ანა: მართალია? 

ლორა: დიახ. 

ანა: ყველაფერი გამოიგონეთ? 

ლორა: დიახ. 

პაუზა. 

ანა: კი, მაგრამ, რატომ? 

ლორა: ჩემთან იყავით მოსული. ვიცოდი, რომ არ შემეშვებოდით, სანამ იმას არ 

გაიგებდით, რისი მოსმენაც გსურდათ. სულ ეს არის. კმაყოფილი ვიყავი იმით, რომ 

თქვენივე ნათქვამ ფაქტებს გიდასტურებდით. რა ვიცი... ისეთი შეგრძნება მქონდა, რომ 

ამას ელოდით ჩემგან. და თანაც, ცოტა გავერთე. 

ანა: თქვენ ქენით ეს?! 

დანიელი: ეს მან ქნა, კი. ეს... საწყალი გოგოა, ანა. 

ლორა: ალბათ, ასე არ უნდა მოვქცეულიყავი. მაგრამ იმ მომენტში ასე ჩანდა. 

პაუზა. 

ანა: თქვენ მას არ იცნობდით. 

ლორა: არა. ვწუხვარ. მართლა. 

პაუზა. 

დანიელი: აი, ხომ ხედავ. ამიტომაც მოვედი აქ. მთელი ამ ამბისთვის ნათელი რომ 

მომეფინა. რადგან ვგრძნობდი, რომ თითქოს თავიდანვე სიმართლის გარშემო 

ვტრიალებდით, მაგრამ არასწორი მიმართულებით წავედით. რაღაც მომენტში საჭირო 

გახდა იმის გარკვევა, რა მოხდა. რადგან შენ გინდოდა ამის ცოდნა.  

ანა: უცებ, სასაცილოდ ვიგრძენი თავი. 

დანიელი: არა, არა... 

ანა: როგორ არა... 

დანიელი: ემოციურად არასტაბილურ მდგომარეობაში ხარ, სულ ეს არის. 

ანა: თავს იდიოტად ვგრძნობ. 

დანიელი: ახლა ყველაფერი თავის ადგილზე დადგება. ეს არასდროს მომხდარა. აი, 

ნახავ, რომ ახლა ყველაფერი უკეთესად იქნება. 

ანა: ალბათ. დარწმუნებული ვიყავი... 

პაუზა. 

დანიელი: სახლში წასვლის დროა. და შეეშვი... ამ გოგოს. 

ანა: კი. 

დანიელი: მე წაგიყვან. 

ანა: როგორც გინდა... 

დანიელი: მანქანით ვარ. 

ანა: კარგი. 

პაუზა. 

ლორა: თავიდან ასე არ იყო დაგეგმილი. შემთხვევით გადავეყარეთ ერთმანეთს. 

საბოლოოდ, თითქოს ერთმანეთში ჩავიკარგეთ. ეს იყო უკონტროლო ვარდნა. მაგრამ 

მინდა, რომ იცოდეთ: ეს დაგეგმილი არ იყო. თანდათან სულ უფრო ხშირად 

ვხვდებოდით. ეს ერთდროულად ბედნიერებაც იყო და ტანჯვაც. 

დანიელი: რას ლაპარაკობთ? 

ლორა: იმიტომ, რომ არ ვიცოდით, როგორ დამთავრდებოდა. თუმცა, ის ვიცოდით, რომ 

უნდა დამთავრებულიყო, ამ თუ იმ ფორმით. ეს წინასწარ გამოტანილი განაჩენი იყო. 

მაგრამ უერთმანეთოდ ვერ ვძლებდით. რამდენჯერმე ვცადეთ. ვერცერთხელ შევძელით. 

ყოველთვის ხელახლა ვეხმიანებოდით ერთმანეთს. კიდევ უფრო მეტად 

შეყვარებულები. ეს საშინელება იყო. მაგრამ დროსთან ერთად, ამას ვეღარ ვუძლებდი. 

მისი კაბინეტი დაწყევლილ ადგილად იქცა ჩემთვის. აღარ შემეძლო ეს პაემნები. მეტი 

მინდოდა. ლოდინი. რისი ლოდინი? მე ახალგაზრდა ვარ. ჰოდა, გადავწყვიტე, 

დამესრულებინა. წერტილი დამესვა. ყველაფრის მიუხედავად. მისი კვლავ ნახვის 

დაუშრეტელი წყურვილის მიუხედავად. მე მოვკვდი. და ამჟამადაც მართლა მკვდარი 

ვარ. გარკვეული გაგებით. რაღაც გაჩერდა ჩემში. როგორც ძირს დანარცხებული საათი. 

საათი, რომელიც იმ დღეს უჩვენებდა, როცა გადავწყვიტე, აღარ მენახა. ის მაინც მწერდა. 

საოცარი წერილები იყო, რომლებშიც მეუბნებოდა, რომ უჩემოდ ცხოვრება არ შეეძლო. 

უჩემოდ ცხოვრება არ შეეძლო. რომ მისი სინათლე ვიყავი. ასე მომმართავდა: „ჩემო 

სინათლე.“ და კიდევ, „ჩემო სიცოცხლე.“ ნიცაში უნდა შევხვედროდი. იქ უნდა გვენახა 

ერთმანეთი. მე არ მინდოდა. მაგრამ ამ წერილებით ჩემი წინააღმდეგობა დაძლია. 

დავთანხმდი. ნიცაში უნდა შევხვედროდით. მაგრამ ის დანიშნულების ადგილამდე არ 

მოსულა. ის ასე მიწოდებდა: „ჩემო სიცოცხლე“ და ახლა ის მკვდარია და მე აღარაფერი 

ვარ.  

სიბნელე. 

სცენა 9. სინანულის მემორიალი 

 

ანასა და პიერის ბინაში. პიერის ნიცაში გამგზავრების დღე. ჩალაგებული ჩემოდანი 

გასასვლელ კართან დევს. 

ანა: რომელ საათზე მიდიხარ? 

პიერი: ახლა, მალე. 

ანა: ბარგი ჩაალაგე? 

პიერი: კი. 

ანა: და, თუ იცი, კარგი ამინდი იქნება? 

პიერი: საცურაო კოსტიუმიც მიმაქვს, თუ ეგ გაინტერესებს. 

ანა: აჰ... გაგიმართლა. ისე მინდა ზღვა... სხვათა შორის, იცი, რა ვიფიქრე, ამ ზაფხულს... 

ისევ ხომ არ გვექირავა ის სახლი. 

პიერი: კორსიკაზე? 

ანა: კი. არა? შენ რას ფიქრობ? ისეთი სასიამოვნო წყალი იყო. 

პიერი: შეიძლება. ვნახოთ. რომ დავბრუნდები, ამაზე მერე ვილაპარაკოთ. 

პაუზა.   

ანა: როდის ბრუნდები? 

პიერი: ერთ კვირაში. 

ანა: ვგიჟდები ნიცაზე. კარგია, რომ მიდიხარ... 

პიერი: რა ხდება? აღელვებული ჩანხარ. 

ანა: არა. ყველაფერი რიგზეა. 

პიერი: რაზე ფიქრობ? 

ანა: მერამდენედ ვიხსენებდი, პირველად რომ გავემგზავრეთ. 

პიერი: სად? 

ანა: ნიცაში, ზუსტად. 

პიერი: ნიცაში? ეგ როდის იყო? 

ანა: არ გახსოვს?  

პიერი: რა? კი, თავისთავად! 

პაუზა.  

ანა: ეს შენი განქორწინების შემდეგ იყო. ნიცაში გადავფრინდით. რამდენიმე დღე 

გავჩერდით იქ. და შემდეგ იტალიაში წავედით. ამალფის სანაპიროზე. 

პიერი: კი, კი. რა თქმა უნდა, მახსოვს. შემოდგომა იყო. 

ანა: შემოდგომა? არანაირად. გაზაფხულზე ვიყავით.  

პიერი: აჰ, კი! ასეა - გაზაფხულზე. კარგი ამინდი იყო, სხვათა შორის. 

ანა: საცურაო კოსტიუმები გვქონდა წაღებული. 

პიერი: მაგრამ... სად გვეძინა? ანუ, რომელ სასტუმროში? 

ანა: სახელი აღარ მახსოვს. ზღვის სანაპიროზე იყო. 

პიერი: აჰ? 

ანა: გახსოვს? 

პიერი: კი. კი, კი. 

ანა: ტერასაც იყო. 

პიერი: რა ტერასა? 

ანა: ჩვენს ნომერს ტერასა ჰქონდა. პირველ საღამოს, ერთმანეთის მოსიყვარულების 

შემდეგ, ტერასაზე გავედი. 

პიერი: რა უცნაურია, ეგ დეტალები საერთოდ არაფერს მეუბნება. დარწმუნებული ხარ, 

რომ ეგ ჩემთან ერთად იყო? იქნებ ვინმე სხვასთან ერთად... 

ანა: ტერასაზე გავედი. ცხელოდა. შიშველი ვიყავი. და ზღვას გავყურებდი. ზღვა, ჩვენ 

წინ. მოპოვებული ზღვა. ბედნიერი ვიყავი. მერე შენ შემომიერთდი. ახლაც შესანიშნავად 

მახსოვს. ზურგიდან მომიახლოვდი და ტანზე მომეკარი. კისერში ვგრძნობდი შენს 

სუნთქვას. ხელები შემომხვიე. და დიდხანს დავრჩით ასე. ზღვის ცქერაში. 

პაუზა. 

პიერი: კი. შემდეგ იტალიაში წავედით. და რომ დავბრუნდით, დავქორწინდით.  

პაუზა. 

ასე იყო, არა? 

ანა: კი. დავქორწინდით. იტალიის შემდეგ. მერე აქ გადმოვბარგდით. შენ წიგნების წერა 

განაგრძე, მე - ჩემი საექიმო საქმიანობა. მერე, წლები გავიდა. 

პიერი: გავიდა, კი. აჩრდილებივით გაირბინა. 

ანა: და ხანდახან, საღამოობით, გვიანობამდე ვრჩებოდით, ჩვენ ორი. სალაპარაკოდ. 

პიერი: ჭიქა ღვინოს ვსვამდით. და ამ ყველაფერზე ვსაუბრობდით. კიდევ ერთხელ 

ვიგონებდით ჩვენს პირველ მოგზაურობას ნიცაში. 

ანა: ვიხსენებდით სასტუმროს. ტერასას. და შენ, ტერასაზე რომ შემომიერთდი, ჩემს 

ზურგზე მოწებებული, ხელებშემოხვეული - საათობით რომ გავყურებდით ზღვას, 

უკიდეგანო ზღვას - ყურში ნაზად, დაუღალავად რომ ჩამჩურჩულებდი: „ყოველთვის 

გაგაღმერთებ.“  

პიერი (ყურში ეუბნება): ყოველთვის გაგაღმერთებ.  

პაუზა. პიერი დგება. თითქოს, წასასვლელად ემზადება. 

ანა: მიდიხარ? 

პიერი: კი. უნდა წავიდე. წინ დიდი გზა მაქვს. 

ანა: უცნაურია, მანქანით რომ მოგინდა წასვლა. 

პიერი: დაგირეკავ.  

ანა: ალბათ. 

პიერი: რა გჭირს? 

ანა: თითქოს, ცხოვრება თანდათან ერთ დიდ, გამოსამშვიდობებელ ამბავს ემსგავსება. 

პიერი: ანა, ერთ კვირაში ვბრუნდები. 

პიერი ჩემოდნის ასაღებად მიდის. 

ანა: პიერ... 

პიერი: რა? 

პაუზა. 

ანა: გადაწყვიტეთ, რომ ერთმანეთი აღარ გენახათ. ასეა, არა? 

პაუზა. 

რამდენიმე თვის განმავლობაში ხვდებოდით ერთმანეთს. მაგრამ ამ ამბავმა თავისი თავი 

ამოწურა. და წერტილის დასმა გადაწყვიტეთ. იმიტომ, რომ ნამდვილად არ ღირდა ამად. 

ასე იყო? 

პაუზა. 

ჰა? პიერ. სიმართლე მითხარი. ამად არ ღირდა, ეგ გოგო... 

პაუზა. 

შენ ის უკვე დავიწყებული გყავდა. ხომ? ისევ მე გიყვარდი... აი, ეს არის სიმართლე... 

პაუზა. 

არა? 

პაუზა. 

თქვი, პიერ... ასეა? 

პიერი სინაზით შეჰყურებს ანას. შემდეგ უღიმის. სიბნელე. 

 

 

 

                                       

 

                                           დასასრული 

      სცენები: 

1. ეჭვი 

2. მკვდარ ენაზე 

3. თვალების წვა 

4. ნაზი ომი 

5. დომინო 

6. პეპლები 

7. წვიმის შემდეგ 

8. სიმართლე 

9. სინანულის მემორიალი  

 

 

 

 

 

 

 

 

 

 

 

 

 

 

 

 

 

 


